
nin santas, nin pecadoras; ou todo e máis. 
da condición feminina ás voces e actuacións 

das mulleres na documentación medieval galega1

Miguel García-Fernández2

Ante o éxito e influencia que, dentro dos estudos de xénero, da his-
toria das mulleres e incluso do discurso historiográfico xeral, tiveron, 
e aínda teñen, as análises, conclusións e afirmacións derivadas de 
como era percibida e valorada a feminidade ou a condición das mu-
lleres no imaxinario ou na mentalidade medievais a partir dos textos 
literarios, cronísticos, xurídicos ou teolóxicos3, ou tamén a partir das 

1  O presente traballo forma parte das investigacións desenvolvidas no marco do meu 
proxecto de doutoramento, realizado na Universidade de Santiago de Compostela, 
baixo a dirección de Diana Pelaz Flores (USC) e Pablo S. Otero Piñeyro Maseda 
( IEGPS, CSIC-Xunta de Galicia). Así mesmo, beneficouse da miña participación nos 
proxectos: “La casa señorial en Galicia (siglos XIII-XVI). Materiales para su estudio” 
(HAR2017-82480-P), IP Pablo S. Otero Piñeyro Maseda (IEGPS-CSIC); “Voces, 
espacios y representaciones femeninas en la lírica gallego-portuguesa” (PID2019-
108910GB-C22), IP Esther Corral Díaz (USC); “HERES. Patrimonio textual ibé-
rico y novohispano. Recuperación y memoria” (CM 2018-T1/HUM-10230), IP 
Ricardo Pichel (UAH), “Espacios femeninos cortesanos: ámbitos curiales, relaciones 
territoriales y prácticas políticas en los reinos de la Península Ibérica ca. 1252-1504” 
(PGC2018-099205-A-C22), IP Diana Pelaz Flores (USC) e “Patrimonio textual na 
Galicia medieval. Prosa documental e literaria” (2021-CP037), IP. Eduardo M. Mosco-
so Mato. Siglas empregadas: ACS = Arquivo da Catedral de Santiago; AGS = Archivo 
General de Simancas; AHN = Archivo Histórico Nacional (Madrid); AHNOB = Ar-
chivo Histórico de la Nobleza (Toledo); AHUS = Arquivo Histórico Universitario de 
Santiago; ARChVa = Archivo de la Real Chancillería de Valladolid; BNE = Biblioteca 
Nacional de España; RGS = Registro General del Sello.

2 https://orcid.org/0000-0002-6257-4654. Universidade de Santiago de Compostela / 
Instituto de Estudos Galegos Padre Sarmiento (CSIC-Xunta de Galicia). Contacto: 
miguelgarciafernandez88@gmail.com.

3 A produción neste sentido resulta dificilmente abarcable; menos aínda no marco 
das pretensións deste traballo. A modo de mostra simplemente citaremos algunhas 
obras monográficas de carácter xeral que dan boa mostra desta liña de traballo: Pilosu 
1995, Saranyana 1997, García Velasco 2000, Vaquero 2005, Moral de Calatrava 2008, 
Mérida Jiménez 2008, Ratcliffe 2011, Fernández Pérez 2017. Xa a modo de síntese 

https://orcid.org/0000-0002-6257-4654
mailto:miguelgarciafernandez88@gmail.com

análises iconográficas4, resulta necesario preguntármonos por até 
que punto todas estas fontes condicionan e reflicten con precisión 
a realidade social das mulleres medievais ou xeran un conxunto de 
lugares comúns historiográficos que, en boa medida, confunde a 
historia social e vivida co imaxinario e os discursos culturais da 
época5. Este reflexión faise cada vez máis precisa, sobre todo tendo 
en conta o “androcentrismo” da maioría das fontes citadas –tanto 
no que afecta á autoría como aos protagonistas das mesmas– e que 
habitualmente mostran uns modelos de muller limitados á mani-
festación dunha oposición extrema: mulleres santas ou pecadoras; 
fillas de Eva ou de María6. Redúcese a iso a posición e a participa-
ción social das mulleres no día a día da Idade Media? Atendendo a 
esta cuestión, no presente traballo temos por obxectivo reivindicar 
e reflexionar sobre a necesidade de avanzar cara a unha historia so-
cial das mulleres galegas que se centre en estudar sobre todo as súas 
voces e actuacións, co obxectivo último de clarificar, a partir de fon-
tes diversas –pero sobre todo a partir dos documentos de aplicación 
do dereito7–, cal foi a posición real das mulleres no seo da Galicia 

operativa para o contexto da Galicia medieval, integrada, por suposto, no marco xeral 
da Cristiandade occidental, véxase García-Fernández 2012a.

4 Núñez Rodríguez 1997, Lahoz 2005 ou Cendón Fernández 2012a.
5 Como veremos especificamente para o caso galego, neste sentido tiveron non pou-

ca influencia traballos estranxeiros, moi especialmente procedentes ou influenciados 
pola historiografía francesa, cuxo repertorio de fontes non é totalmente coincidente 
co peninsular. Unha das sínteses internacionais con máis repercusións na produción 
ibérica foi a de Duby, Perrot e Klapisch-Zuber 1992, que segue sendo reeditada pe-
riodicamente. No conxunto desta obra ten un notable peso a cuestión da “muller 
imaxinada” e os “modelos de feminidade”. Tamén en moitos estudos que abordan 
temas relacionados coas mulleres desde un enfoque global e diacrónico é moi habi-
tual que as afirmacións sobre a realidade medieval sexan apoiadas en gran parte sobre 
este tipo de fontes cronísticas, literarias, xurídicas ou relixiosas, de máis fácil acceso 
que a recompilación e análise doutras fontes primarias derivadas da prosa notarial ou 
do repertorio arqueolóxico. Véxase, a modo de exemplo sobre a figura da “esposa”, 
Yalom 2003: 69-120.

6 Esta oposición en clave de Eva vs. Ave queda reflectida expresamente en composi-
cións como a cantiga 60 das Cantigas de Santa María realizadas na corte de Afonso X 
(Mettmann 1986: 204-205; Botana Vilar 2020). De todos modos, figuras como a de 
María Magdalena son evidencias de “modelos de muller” que podían actuar de ponte 
entre ambos extremos.

7 Bótase en falta para o ámbito peninsular e galego un maior desenvolvemento da 
arqueoloxía medieval de cara a abordar tamén unha arqueoloxía de xénero que 



227 5

nin santas, nin pecadoras; ou todo e máis...

medieval e até que punto a práctica social e o imaxinario son dúas 
caras coincidentes ou diverxentes dunha mesma realidade8. Neste 
sentido, despois de ofrecermos un balance sobre as principais in-
fluencias recibidas no xa feito, achegarémonos fundamentalmente 
á documentación notarial galega para tratar de dilucidar que nos 
pode dicir sobre as mulleres, facendo fincapé non tanto nas au-
sencias senón nas presenzas e insistindo en superar o emprego do 
“androcentrismo” das fontes como límite ou xustificación para non 
seguir avanzando no coñecemento da súa plena participación so-
cial á marxe dos prexuízos existentes sobre a condición feminina. 

permita integrar os seus resultados no discurso xeral da historia das mulleres. Porén. 
esta liña de traballo conta a nivel internacional con autoras de referencia como Ro-
berta Gilchrist (1994, 2009, 2012), con estudos que atenden á relación entre a cultura 
material, o xénero e a vida cotiá.

8 Estes principios son os que estamos a desenvolver no noso proxecto de doutora-
mento a partir da recompilación e estudo de testamentos e documentos afíns na 
Galicia dos séculos XII ao XV (véxase a nota inicial) e teñen como punto de partida 
historiográfico no caso de Galicia os traballos, tanto monografías de síntese como 
artigos específicos, de Mª Carmen Pallares Méndez (1993, 1995a, 2004, 2011, entre 
outros). No marco da produción historiográfica peninsular das últimas décadas sobre 
as mulleres medievais, quixera destacar como referentes para avanzar nesa historia 
social das mulleres galegas o labor realizado por autoras do ámbito da Coroa de 
Aragón como Teresa Vinyoles (1976; 2005) ou María del Carmen García Herrero 
(2005, 2006, 2009); e, para a Coroa de Castela –cunhas fontes moito máis limitadas 
en cantidade e no que afecta á súa heteroxeneidade– convén citar, entre moitas outras 
autoras e publicacións, algunhas contribucións de Reyna Pastor (1986, no que boa 
parte das fontes aínda eran de carácter normativo e non de aplicación do dereito; 
1992, 2005a, 2005b) ou de María Isabel del Val Valdivieso (2004, 2008, 2009 ou 
2018). Outras monografías ibéricas de carácter local ou rexional que parten de fontes 
notariais e de aplicación do dereito con interesantes puntos de vista e interrogantes 
para formular ás fontes doutras rexións como a galega son, por exemplo, Rojo y 
Alboreca 1987 ou Pérez González 2005. A todos estes traballos habería que engadir 
moitos outros publicados en monografías temáticas e revistas. En todo caso, sobre a 
diversidade de temas e enfoques da historia das mulleres ibéricas, véxanse balances 
historiográficos recentes como Segura Graíño 2008, 2016; Fuster García 2009; Silva 
e Rodrigues 2011; Val Valdivieso 2013, 2015; Pelaz Flores e Val Valdivieso 2015. Desde 
o punto de vista literario, véxase Mérida Jiménez 2011. Nestes balances e repertorios 
bibliográficos é visible esa dupla tendencia ao estudo das imaxes sobre a feminidade 
medieval á par que se quere ir máis alá para abordar a experiencia histórica feminina 
na realidade social, política, económica e cultural da época en clave de iniciativa 
–agency– das mulleres. Precisamente, é posible valorar o cambio de perspectiva nos 
últimos tempos ao examinar obras que, lonxe de limitar a relación das mulleres e a 
arte ás representacións femininas e a como estas mostraban unha determinada men-
talidade colectiva, reivindican o papel das mulleres como creadoras e promotoras da 
arte medieval. Bo exemplo disto en Martin 2012.

Fronte ás mulleres como simple obxecto observado, cuestionado 
ou loado segundo os casos, insistimos na aposta por unha historia 
social das mulleres que supere, ou cando menos sexa complemen-
taria, á mera reflexión sobre o imaxinario existente arredor do xé-
nero feminino e os roles identificados ou asignados a el. Aínda que 
o imaxinario medieval condicionou as súas vidas e as fontes que 
chegaron até nós sobre elas, non o é todo. Esencial desde o punto 
de vista cultural e do pensamento, cremos que non sempre é fiel 
reflexo da complexidade social existente. Cando menos parece que 
resulta pouco apropiado explicar a realidade histórica das mulleres 
medievais partindo ou cun peso excesivo das imaxes e modelos de 
muller que nos transmiten determinadas fontes, polo que parece 
preciso apostar por outras a priori menos “ideoloxizadas”.

1. a historia das mulleres galegas na idade media: algunhas 
influencias, avances e retos

A historia das mulleres está plenamente consolidada como liña de 
investigación dentro dos estudos históricos a pesar de que aínda son 
moitos os retos que debe afrontar de cara á súa integración nas sín-
teses xerais, algo que podería considerarse como o estado de plena 
aceptación e normalización da perspectiva de xénero e do interese 
por coñecer o papel e a posición das mulleres no pasado dentro da 
historiografía. A pesar da súa diversidade interna no que atinxe aos 
métodos, temáticas, fontes ou interrogantes que se lle aplican a esas 
fontes, a existencia de asociacións e encontros específicos sobre a 
historia das mulleres –en boa media abarcando diversas épocas his-
tóricas– ten reforzado a súa consolidación, ademais de potenciar o 
diálogo e intercambio entre investigadoras. De todos modos, talvez 
esta estreita relación entre os grupos de investigación e as persoas 
interesadas ou especializadas na historia das mulleres poida ter unha 
segunda lectura non tan positiva: a necesidade de reforzar un víncu-
lo entre iguais ou entre semellantes interesados nunha mesma ma-
teria en oposición ou como reacción ante os non poucos que aínda 
parecen considerar que a historia das mulleres é froito dunha moda 
ou un tema secundario que, en boa medida, ten pleno sentido como 

liña de traballo específica –daquela, “acéptase” como tal– pero non 
tanto como preocupación xeral ou chamada a ser transversal den-
tro da comunidade de historiadores. É certo que hai revistas, libros 
e convocatorias de congresos xerais con monográficos específicos 
dedicados á historia das mulleres medievais pero, até que o habi-
tual non sexa atopar nesas mesmas publicacións e foros de debate 
traballos sobre as mulleres á par que outros non centrados especifi-
camente nelas ou, sobre todo, unha xeneralidade de investigacións 
nas que os suxeitos históricos a analizar sexan os homes e as mulleres 
conxuntamente dentro dun amplo abano de interrogantes históri-
cos nos que os condicionantes de xénero e a presenza e participación 
femininas sexan só un ámbito de estudo máis, non poderemos falar 
de plena normalización a pesar dos notables avances realizados. En 
todo caso, a día de hoxe parece posible afirmar que a historia das 
mulleres deixou de ser algo máis que unha moda e está chamada 
para quedar e contribuír a incrementar e renovar os nosos coñece-
mentos sobre o pasado. Daquela parece oportuno facer un breve 
balance do feito, polo menos dentro do panorama galego –que é 
o que aquí nos ocupa– e ofrecer algunhas propostas para enrique-
cer os avances xa conseguidos, ademais de suplir algunhas das súas 
debilidades. 

No ámbito galego, a década dos 80 do século XX e a área de 
Historia Medieval da Universidade de Santiago de Compostela 
constitúen o momento e o espazo de coñecemento específicos nos 
que se produciu a incorporación da perspectiva de xénero e os inte-
rrogantes sobre a presenza/ausencia e o protagonismo das mulleres 
no quefacer investigador dos medievalistas. A pesar de que xa desde 
un primeiro momento interesou achegarse ás mulleres desde a his-
toria social9, a pegada da historiografía francesa e especialmente da 
súa “historia das mentalidades” –máis ou menos achegada á historia 
social segundo o momento (Barros 1993)– ten sido moi destacada, 

9 O primeiro traballo publicado que podemos destacar é o de Baliñas Pérez 1988, rea-
lizado, como indica o autor, no marco dun “curso de doutoramento impartido no 
curso académico 1984-85 pola profesora Dra. Pallares Méndez (...) sobre «La condi-
ción de la mujer en la Edad Media»”.

especialmente no que se refire á recepción das influencias da obra 
de Georges Duby sobre os traballos de María del Carmen Pallares 
Méndez10, pioneira no tema e referente inicial para todos os que 
ao longo da década dos 90 e incluso a inicios do século XXI se 
interesaron no ámbito galego polo tema, ben de forma específica, 
ben indirectamente. Bo reflexo desa influencia foi o interese por 
abordar o estudo da “superestrutura ideolóxica cun amplo peso do 
masculino” e os modelos de muller que, no marco dun imaxinario 
compartido dentro do Occidente medieval cristián, tenden a cen-
trarse ou organizarse arredor dese modelo binario medieval sobre 
a feminidade en clave de Eva-Ave que, aínda existente e reflectido 
en moitas fontes, parece ser en exceso simplificador como para va-
lorar só neses termos o pensamento medieval sobre as mulleres e 
menos aínda a súa realidade social. Ao mesmo tempo, a influencia 
de Duby sobre a historiografía galega –e tamén sobre o conxunto 
ibérico (Furió 1993; Pastor 2002, 2009)– tivo notables repercusións 
na percepción e valoración da realidade social feminina dentro dos 
estudos medievais, derivadas en boa medida das interpretacións e 
fontes empregadas por este autor, quen era plenamente consciente 
da deformación que a autoría masculina podía supoñer á hora de 
investigar a historia das mulleres, pero quen non sempre conseguiu 
transcender a reflexión sobre a mirada da feminidade en negativo/
positivo para abordar esa historia das mulleres que lle interesou nos 
seus últimos tempos cun enfoque máis social e moito máis alá do 
estudo da mentalidade colectiva11. De feito, nos seus traballos sobre 
a materia –citados habitualmente polos medievalistas galegos– in-
siste reiteradamente sobre a deformación que ofrecen as fontes mas-
culinas –fundamentalmente eclesiásticas– sobre as mulleres, dando 
lugar a un certo “pesimismo” historiográfico que case cuestiona 
ou fala da imposibilidade dun recuperación certeira da realidade 

10 Esta influencia xa ten sido subliñada en Pastor 2002: 34. 
11 Isto contrasta co enfoque máis social da historiografía anglosaxona, que tivo unha 

influencia moito menor no ámbito peninsular e galego. A modo de exemplo e como 
referentes historiográficos a incorporar tendo en conta diferentes espazos e grupos 
sociais, remitimos a Bennett 1987; Ward 1992, 1995; Goldberg, 1992, 1995; Coss 1998; 
ou máis recentemente, Staples 2011 e Wilkinson 2015. 

histórica feminina do período medieval12. Daquela, influenciados 
polas súas investigacións, son lugares comúns plenamente consoli-
dados e aínda fortemente invocados en numerosos estudos –sobre 
todo en primeiras achegas, contextualizacións e estudos xerais sobre 
as mulleres medievais– cuestións como a suposta dificultade para lo-
calizar fontes que nos permitan afondar na súa realidade social e non 
só na imaxe que outros –tanto homes da igrexa como leigos13– tiñan 
sobre elas14; a cristalización dunha visión cada vez máis negativa so-
bre as mulleres, influenciada en gran medida polas opinións duns 
eclesiásticos progresivamente afastados das mulleres tras a reforma 
gregoriana que animaba ao celibato eclesiástico ademais de instaurar 
un forte control e incluso subordinación das mulleres respecto dos 
varóns no marco dun modelo matrimonial cristián en plena con-
solidación15; ou o empeoramento radical da posición das mulleres 
–entendido como reforzamento absoluto do control e autoridade 
dos homes sobre as mulleres– no marco da construción das liñaxes 

12 De feito, chega a afirmar nun dos seus traballos sobre as mulleres do século XII: “Lo 
que intento mostrar no es lo realmente vivido. Inaccesible. Lo que trato de mostrar 
son reflejos, lo que reflejan testimonios escritos (...). Para mí lo importante es la 
imagen que proporcionan de una mujer y, a través de esa imagen, de las mujeres 
en general, la imagen que el autor del texto se hacía de ellas y que quiso entregar a 
quienes le escucharon. Pero en ese reflejo, la realidad viva está inevitablemente defor-
mada” (Duby 1995: 11). En moitos outros traballos insiste sobre o tema, advertindo 
que “toda nuestra documentación, ya se trate de Francia o España, es de procedencia 
masculina. Nunca oímos a las mujeres antes de los últimos siglos de la Edad Media” 
e, por tanto, “debemos abandonar el sueño positivista de alcanzar la realidad de las 
cosas del pasado” (1988: 105, 110).

13 Neste sentido, para Georges Duby (1992b) cobra unha grande importancia a inter-
pretación histórica da literatura, moi particularmente do “amor cortés”, aplicando 
unha interpretación sociolóxica. Facendo uso dun enfoque similar ao deste autor 
para o aproveitamento da literatura medieval galega como reflexo da posición das 
mulleres na época, véxase Pallares Méndez 1993: 3z-38 (republicado en 2011: 128-136).

14 Porén, non se reflexionou suficientemente até o de agora sobre as amplas posibi-
lidades que se abren co aproveitamento masivo das fontes notariais a pesar de que 
algúns estudos de caso xa o evidenciaron (Pallares Méndez 2004).

15 Duby 1992. Ao respecto cumpriría destacar que, a pesar dos avances e do peso da 
Igrexa á hora de regular a cuestión, sobre todo entre as elites, o modelo matrimonial 
cristián non conseguiu anular outras realidades de tipo (para/pseudo)matrimonial ao 
longo de toda a Idade Media. Neste sentido, véxanse algunhas consideracións nun 
traballo recente de síntese sobre as “outras” mulleres, entendidas como aquelas que 
mantiñan relacións afectivo-sexuais con homes á marxe do matrimonio: Fernández 
Pérez 2018, onde se cita algunha bibliografía específica.

nobiliarias ao longo da Plena Idade Media16, véndose reducido o seu 
papel, a súa voz e as marxes de liberdade que terían no período al-
tomedieval17, un proceso que, de todos modos, no territorio francés 
antecedería cronoloxicamente ás lóxicas peninsulares en xeral, e ás 
galegas en particular18. En boa medida, a óptica e os interrogantes 
adoptados teñen moito que ver coa tentativa de concretar a 

16 Entre os indicios aportados sobre este aspecto fálase, por exemplo, da desaparición ou 
perda de relevancia das liñas femininas en nobiliarios e xenealoxías familiares (Duby 
1989: 64-65). Este proceso tamén se documenta a nivel peninsular e galego, de forma 
que “co avance das xeracións, pódese apreciar un desinterese maior respecto das liñas 
femininas das familias, que van caendo no esquecemento se as circunstancias non a 
converten na súa única vía de supervivencia ou parte prestixiante da liñaxe do seu 
marido” (Paredes Mirás 2002: 147 e, en xeral, 144-151). De todos modos, tal e como 
reivindicamos neste traballo, resulta necesario superar esta visión condicionada polas 
fontes empregadas e acudir a outras para ver “cómo participan las mujeres en dichas 
estrategias [familiares] más allá del papel pasivo que les es conferido en los propios 
textos familiares” (Paz Moro e Dacosta 2019: 30). Neste sentido, cómpre advertir que 
a maioría dos traballos de Georges Duby non profundaron na Baixa Idade Media, 
onde as fontes conservadas aumentan en diversidade e cantidade de forma suma-
mente destacada. Incluso para ese contexto cómpre lembrar a existencia da Querelle 
des femmes como debate entre as elites cultas sobre a capacidade das mulleres para a 
súa participación en ámbitos como o exercicio do poder ou a actividade intelectual, 
no que participaron persoas de ambos os dous sexos, incluíndo o caso destacado de 
Christine de Pizan. Non só houbo ataques misóxinos, senón tamén reivindicacións 
a favor delas. Sírvanos isto de indicio sobre a complexidade existente ao longo do 
período medieval sobre a realidade das mulleres e tamén sobre o que se pensaba 
delas no seo da sociedade da que formaban parte. Sobre o impacto da “Querela” na 
Península Ibérica, véxase Vargas Martínez 2016.

17 A reivindicación dunha posición das mulleres (aristocráticas) sumamente destacada 
na Alta Idade Media tendente a verse posteriormente limitada durante o pleno feu-
dalismo é defendida en obras da historiografía francesa (Verdon 1999), pero tamén 
peninsular e galega (Pallares Méndez 2004). De todos modos, afirmacións deste tipo 
parecen cuestionables ao proceder na maioría de casos de estudos que non abordan 
exhaustivamente a problemática na longa duración, nin aplican métodos similares a 
fontes comparables, de forma que resulta complexo concretar con precisión esa de-
fendida “evolución en negativo” da posición das mulleres cando se fai moitas veces a 
partir de indicios dispersos e ás veces incomparables (tanto polo contexto, como pola 
condición social dos exemplos escollidos ou os tipos documentais estudados).

18 Sobre o máis tardío proceso de cristalización das liñaxes en Galicia, situándoo funda-
mentalmente no século XIV –pero en modo algún no século XII–, véxanse os trabal-
los recompilados en Portela e Pallares 1993: 239-294, así como Pallares e Portela 1995. 
De todos modos, modificar a cronoloxía non supuxo cuestionar as consecuencias 
negativas que tería para as mulleres este cambio no sistema de organización interna 
das estruturas familiares aristocráticas sinalado por Duby, algo que nos parece opor-
tuno abordar de cara ao futuro, ofrecendo algunhas matizacións relativizadoras, tanto 
sobre o punto de partida como sobre as consecuencias finais (cf. García-Fernández 
2017: 82-85).

cronoloxía e manifestacións dunha (¿a priori?) evolución en negati-
vo da posición xeral das mulleres no seo da sociedade medieval, algo 
que parece precisar de importantes matizacións ou, cando menos, 
de estudos comparativos e diacrónicos equilibrados a partir de fon-
tes e situacións comparables.

De feito, as numerosas e diversas investigacións realizadas nas 
últimas décadas no ámbito dos estudos sobre as mulleres dentro do 
medievalismo –desde metodoloxías, fontes e interpretacións notable-
mente distintas– teñen desembocado nunha reiterada matización de 
gran parte das máximas anteriormente referidas, evidenciando unha 
heteroxeneidade e complexidade sumamente notables no relativo á 
semántica do ser e do vivir sendo muller na Idade Media19. Muller 
que en realidade son mulleres, pois a diversidade da realidade his-
tórica feminina fai que dificilmente se poida xeneralizar un caso ou 
modelo de muller como se fose un suxeito histórico monolítico20.

A pesar dos límites, a estas alturas xa é posible descubrir a través 
das principais monografías e sínteses históricas sobre as mulleres me-
dievais galegas21 numerosos exemplos documentais que evidencian a 

19 Parece especialmente necesaria esta revisión atendendo ás importantes matizacións 
que se lle teñen feito ás conclusións do propio Georges Duby en estudos que reexa-
minaron a posición aristocrática feminina no mesmo territorio francés que el tra-
ballaba, obtendo resultados diferentes (Evergates 1999, Bouchard 2001, Livingstone 
2010). Para o caso hispano no século XII, resulta esclarecedor e renovador o traballo 
de Barton 2011.

20 Por outra parte, ¿tamén evolucionou o imaxinario sobre as mulleres? ¿Fíxoo no mes-
mo sentido e na mesma cronoloxía que a realidade social? ¿Existe un imaxinario 
colectivo realmente uniforme e plenamente compartido polo conxunto social? In-
cluso, ¿en todos os contextos funcionaban igual as mesmas figuras ou modelos de 
muller? Por exemplo, a mención de Eva en contextos documentais como as cartas de 
arras podería non ter necesariamente unha lectura en negativo –de sometemento da 
muller ao home– senón outra en canto compañeira do varón, reforzando o sentido 
da unión matrimonial (García-Fernández 2017c: 234, nota 3), algo que se vería repre-
sentado, sen valoracións negativas, na iconografía das vodas de Adán e Eva, caso do 
exemplo recollido nun manuscrito do Fuero Juzgo (BNE, VITR/17/10, f. 2v.).

21 Pallares Méndez 1993: 39-149; 2004; 2011: 25-107, 137-280; ou artigos e capítulos es-
pecíficos como Pallares Méndez 1990 ou Corral Díaz et al. 1999, onde acompañando 
os textos históricos seleccionados a modo de antoloxía aparecen algunhas reflexións 
introdutorias de interese. Xa máis recentemente cómpre sinalar a aparición da obra 
Pardo de Guevara y Valdés 2017, na que, xunto a algúns estudos de carácter global 
sobre a posición das mulleres medievais e a edición de novas fontes documentais gale-
gas, aparece un amplo repertorio biográfico de nobres medievais galegas no que se 

non adecuación de explicar o pasado feminino só a partir dos discur-
sos teóricos –sen que por iso neguemos o seu valor complementario 
e como temática autónoma no referido ao estudo das mentalidades 
ou do imaxinario– ou mediante a importación de esquemas e evo-
lucións foráneas que, a pesar de partir de realidades ás veces pa-
rellas ou con principios comúns, non responden necesariamente á 
experiencia histórica propia, derivada de factores moi diversos que 
deben ter en conta as diferenzas xeográficas, cronolóxicas, por grupo 
social, por itinerario vital individual ou, mesmamente, por factores 
dificilmente analizables a grande escala pero que, a partir de estudos 
de caso ou de microhistoria, si deben ser tidos en conta; é o caso 
do azar como factor ou condicionante histórico. Acorde con isto, o 
aínda necesario desenvolvemento e aposta en firme pola historia das 
mulleres debería entenderse como unha oportunidade para a auto-
reflexión sobre a historia que queremos e a historia posible, algo que, 
ao noso entender particular, debería supoñer unha “humanización” 
do discurso histórico, talvez ponderando dunha forma máis equili-
brada o trinomio conformado por estruturas, conxunturas e indivi-
duos, e apostando ademais por un re-descubrimento do individuo 
en clave persoal e colectiva, especialmente no marco da vida cotiá.

O certo é que, máis alá dos traballos xa citados e a pesar de es-
tarmos lonxe de poder adoptar posturas triunfalistas, o interese por 
coñecer as mulleres medievais galegas desde a década dos oitenta do 
século pasado até a actualidade deu lugar a un conxunto de publi-
cacións específicas por parte de historiadores, filólogos e historiado-
res da arte –non só galegos ou asentados en centros de investigación 
de Galicia22– que, aínda que precisa seguir asumindo retos de cara 
aos próximos anos, dá boa conta dos avances conseguidos á hora 

descobren actuacións femininas de moi diversa entidade e calado, incluso despois da 
plena consolidación do sistema de liñaxes e dun sistema de herdanza non igualitario 
por razón de sexo e idade. 

22 Neste sentido podemos destacar diversos traballos de Reyna Pastor, sobre todo no 
marco dos seus estudos sobre a familia foreira en Galicia, que teñen bo reflexo na 
obra colectiva Pastor et al. 1990, sen esquecer outras publicacións súas máis xenéricas 
que tamén miran cara ao espazo galego como Pastor 2003. Tamén poden sinalarse 
contribucións como: Sánchez Vicente 1988; Calderón 1992, 1995, 2007a, 2007b, 
2008; Rodríguez López 2001 ou Prieto Álvarez 2003, 2004.

de reintegrar as mulleres no discurso historiográfico como axentes 
históricos de primeiro nivel; de aí que, progresivamente, a estas 
monografías e artigos centrados exclusivamente nas mulleres23 –así 
mesmo os relativos ás institucións relixiosas femininas, nos que a 
historia das mulleres coexiste e conflúe en maior ou menor medida 

23 Por citar só algúns destes traballos dando boa conta da variedade temática, pero 
sen pretensións de ofrecer un estado da cuestión completo, podemos sinalar para o 
ámbito histórico, máis alá dos traballos xa citados –sobre todo os de Mª del Carmen 
Pallares Méndez–: González Vázquez 1989, cuxa autora ten publicado varios estudos 
sobre a temática das mulleres e a peregrinación, así como obras divulgativas nas que 
biografía figuras femininas como as irmás Inés e Xoana de Castro (González Váz-
quez 2003, 2005); a modo de contribucións máis puntuais: Vázquez Bertomeu 1998; 
Gallego Domínguez 2008; Gómez Cid 2009; González Paz 2009, 2010 e 2022 –que 
inclúe un estado da cuestión que tamén se ofrece en boa medida no seu capítulo da 
obra colectiva sobre as peregrinacións nobiliarias, e moi especialmente femininas, de 
González Paz, González Vázquez e Guzik 2021–; Antonio Rubio 2012; ou o polémico 
traballo sobre o suposto “dereito de pernada” na Galicia medieval recollido en Barros 
1996: 43-74. Pola nosa parte, na última década centramos as nosas pescudas sobre as 
mulleres medievais galegas desde o século XII até inicios do século XVI, abordando 
cuestións como a violencia contra as mulleres e as marxes de liberdades destas, a toma 
de conciencia feminina, o exercicio do poder tanto das laicas como das relixiosas, o 
patrimonio e as actuacións público-privadas das aristócratas galegas, a relixiosidade 
das mulleres, a súa participación cultural, o marco familiar e tamén xurídico no que 
se desenvolveron as súas vidas etc. (a modo de exemplo sobre esta variedade temática 
véxase García-Fernández 2011, 2012b, 2013, 2015, 2016, 2017a, 2017b, 2017c, 2017d, 
2018a, 2018b , 2018c, 2018d, 2010-2019, 2019a, 2019b, 2019d, 2021a, 2021b, 2021c, 
2021, 2022a, 2022b) . No ámbito da literatura medieval galego-portuguesa cómpre 
destacar en primeiro lugar a monografía Corral Díaz 1996 e, da mesma autora, novas 
contribucións como Corral Díaz 2010, 2017, 2021a, 2021b. Recentemente sobre a im-
portancia das figuras femininas nas orixes da lírica galego-portuguesa, véxase Souto 
Cabo 2016 e 2018, cun enfoque histórico-literario que transcende a simple análise da 
representación da condición feminina. No ámbito da lírica galego-portuguesa existe 
unha moi ampla bibliografía galega e foránea sobre as cantigas e os tipos femininos 
ou cuestións concretas sobre as mulleres que aparecen nelas. A maiores de publica-
cións de referencia como Brea 1987-1989, só indicaremos dous traballos recentes, ela-
borados por unha nova xeración de filólogas galegas: Vázquez García 2018 e Santiago 
Gómez 2018. Desde a historia da arte, para unha visión de conxunto sobre as repre-
sentacións femininas galegas, aínda que centrada na escultura funeraria, remitimos a 
Cendón Fernández 2012b (republicado con algúns cambios en 2017). Tamén cómpre 
sinalar algúns traballos que insisten no mecenado feminino, ou “matrocinio”, e nas 
empresas artísticas en espazos femininos: Cendón Fernández e Fraga Sampedro 2017, 
2021. Finalmente, no campo da antroponimia, podemos sinalar entre outros trabal-
los o de Pallares Méndez 1995b, autora que abordou o tema desde o punto de vista 
dos historiadores –en varias ocasións tamén xunto a Ermelindo Portela–; e, desde a 
filoloxía, Boullón Agrelo 2000.

coa historia monástica e agraria24– tamén haxa que ir sumando al-
gúns estudos máis xerais que asumen parte dos interrogantes sobre 
a presenza e participación das mulleres nos máis diversos ámbitos25. 
A día de hoxe, as mulleres galegas xa non só aparecen como un 
compoñente máis da nosa demografía medieval ou como obxectos 
de contemplación e (re)creación por parte das miradas masculinas 
reflectidas na cultura escrita e visual, senón tamén, e moi especial-
mente, como protagonistas históricas do noso pasado. É nesa liña 
na que reivindicamos avanzar e facelo co apoio firme que ofrece a 
rica documentación notarial galega conservada.

Parece evidente que a perspectiva de xénero ten un notable fu-
turo que afrontar de cara a enriquecer o discurso histórico xeral. De 
todos modos, asumir ese discurso de xénero deberá facerse atenden-
do a unha cuestión de non pouca relevancia. A historia de xénero 
non é equivalente á historia das mulleres. Aínda que estreitamente 
asociadas, nin a primeira debe atender e limitarse de forma exclusi-
va ás mulleres, nin a segunda pode quedar limitada aos principios 
da historia de xénero, debendo abrirse cara a outros enfoques que 
poden ir desde propostas neo-contributivas ou de corte positivista 

24 Destacan neste sentido os traballos de Clara Rodríguez Núñez 1989 e 1993 sobre 
as relixiosas mendicantes, xunto a outras achegas interdisciplinares como Díaz Tie 
e Rodríguez Núñez 1989, ou a tese sobre as bieitas galegas desde a historia da arte 
(Moure Pena 2015, onde a autora recompila varias publicacións previas). Tamén hai 
contribucións puntuais máis recentes como García-Fernández 2014, 2021, no prelo; 
Portela Silva 2017, Suárez González 2019, Rodríguez Muñiz 2020, entre outros, ou, 
nun contexto territorial máis amplo, Pérez Rodríguez 2017, onde se poden consultar 
sínteses históricas dos distintos mosteiros femininos galegos, tanto de bieitas como 
de monxas cistercienses, xunto a unha completa bibliografía específica sobre cada un 
deles.

25 No seu estudo sobre a realidade social da Galicia altomedieval, Carlos Baliñas Pérez 
(1998: 137-173) incorporou un capítulo sobre as mulleres. Incluso á hora de abordar 
cuestións específicas como o papel asistencial dos mosteiros galegos, non se deixa de 
analizar de forma específica a realidade feminina, como se fai en Andrade Cernadas 
2012: 317-322. Tamén resulta interesante ver en dúas teses recentes a existencia de 
apartados específicos sobre a realidade feminina, aínda que non se profunde exce-
sivamente nese aspecto. Véxanse as referencias ás mulleres comitissas e tenentes en 
Bermúdez Beloso 2017: 430-433 e 489-492; e, no marco dun estudo global sobre a 
conflitividade social na Galicia baixomedieval, presentando as mulleres xa non só 
como vítimas senón tamén como axentes da violencia e incluso como beneficiarias 
indirectas da mesma, Pereira Ocampo 2019: 1022-1046. 

centradas na exhumación de novas fontes heurísticas até metodo-
loxías esencialmente analíticas de diversa índole26. Polo tanto, sería 
preciso que o medievalismo galego avanzara cara a unha historia de 
xénero integral na que se explore a construción da feminidade e da 
masculinidade, inter-relacionando sempre ambas e, neste sentido, 
aproveitándose da relevancia que para este tipo de traballos ten a 
interdisciplinariedade entre historiadores, filólogos e historiadores 
da arte. Porén, atendendo ás abundantes fontes de aplicación do 
dereito conservadas sobre a Galicia medieval –fontes tanto xa edita-
das como inéditas, que nos ilustran en abundancia sobre cuestións 
sociais, económicas, xurídicas, culturais ou do exercicio do poder–, 
parece especialmente oportuno, e queremos insistir niso neste tra-
ballo, avanzar no camiño dunha historia social das mulleres que, 
partindo dos condicionantes de xénero, se centre en analizar a inte-
gración e plena participación destas na sociedade do seu tempo, sen 
esquecer, por suposto, a súa historia humana e enfoques diversos 
como os de corte cultural ou sobre a identidade. Unha historia que 
vaia máis alá dos tópicos, do imaxinario, das ausencias e tamén 
dos lugares comúns que ás veces derivan de todo o anterior e da 
importación de ideas alleas ás nosas propias fontes coas que, de 
todos modos, é preciso dialogar criticamente co obxectivo de abor-
dar estudos comparados. Unha historia que atenda á diversidade 
da experiencia histórica feminina no seu contexto persoal e social. 
Vistas as bases, examinados algúns avances e detectadas certas debi-
lidades, parece necesario a estas alturas reivindicar un certo retorno 
ás fontes e á investigación de base para avanzar e innovar desde o 
particular cara ao xeral na historia social das mulleres galegas.

26 No ámbito hispano, a pioneira na historia das mulleres María-Milagros Rivera Gar-
retas (2005) ten reflexionado en diversas ocasións sobre os avances e a diversidade da 
historia das mulleres, insistindo tamén sobre algúns límites da historia de xénero e 
ofrecendo as súas propias propostas desde a historia da diferenza sexual que trans-
cende esa historia de xénero e a propia historia social. Desde outro punto de vista, 
cunha clara aposta por unha “historia social de las mujeres para construir y valorar 
sus vidas” e “el análisis de la realidad social en la que se han desarrollado”, véxanse as 
consideracións e diferentes enfoques sobre os que reflexiona outra pioneira en Segura 
Graíño 2005.

2. as fontes para unha historia social das mulleres galegas: 
reflexións sobre o androcentrismo, a excepcionalidade e as 
aproximacións cuantitativas

Achegarse á realidade social das mulleres medievais galegas máis 
alá dos discursos e imaxes da mentalidade da época implica selec-
cionar fontes achegadas, o máximo posible, ás actividades socio-
económicas, políticas e culturais da cotidianidade medieval, aínda 
que, de todos modos, presenten como unha das súas características 
fundamentais o androcentrismo propio do conxunto das fontes me-
dievais27. Máis alá das representacións iconográficas e da literatura, 
incluso dos discursos normativos –que, de todos modos, condicio-
nan e son resultado en boa medida desa realidade–, cremos que é 
fundamental profundar sobre todo no estudo do acervo documental 
derivado do dereito aplicado, é dicir, da realización de negocios xu-
rídicos concretos como compravendas, foros, testamentos, permu-
tas, preitos etc. Aínda que sexan documentos escritos por homes 
e, polo tanto, teñen un filtro masculino de carácter androcéntrico 
–aquilo no que insistía reiteradamente Georges Duby28–, parece evi-
dente que o seu carácter eminentemente práctico favorece que sexan 
un reflexo máis próximo á vivencia cotiá desa xente que aparece 
neles levando a cabo diversos tipos de xestións. De feito, aínda que 
os escribáns e notarios –os responsables das escrituras e de darlles 

27 Neste sentido é evidente que, máis alá da autoría ou produción da escrita por parte 
dos homes, os contidos reflectidos nesas fontes tenden a mostrar unha óptica mas-
culina conferíndolle un maior protagonismo ao varón. De feito, é habitual que en 
moitas referencias documentais relativas a matrimonios figure como actor principal 
un “ego” varón mentres a muller figura a continuación precedida dun posesivo: ego + 
miña/súa/túa muller. Sobre a abundancia deste fenómeno comprobamos no TMILG 
que de 1294 referencias analizadas para o termo muller, arredor dun 86% das veces 
este termo aparece precedido ou seguido dun posesivo que o vincula a un home. Así 
mesmo, á hora de presentar as mulleres casadas ou viúvas, incluso actuando soas, é 
habitual que figure o seu nome seguido da expresión “muller de” ou “muller que foi 
de”.

28 “A propósito de aquella época, no hay testimonio que no esté torcido, deforma-
do. Jamás oímos sus voces. Siempre son los hombres los que hablan de ellas, en su 
mayoría eclesiásticos, que, en principio, deberían haberse mantenido alejados (...). 
todo lo que puede esperar el medievalista es acercarse a la idea que los curas y los 
monjes tenían de ellas (...)” (Duby 1992c: 171).

fe pública– eran varóns, recentemente defendemos que no propio 
proceso de “escriturar” –e non só escribir– os actos xurídicos que se 
conservaron nos documentos que redactan quedan reflexos claros 
–máis ou menos directos nalgúns casos e noutros apenas ecos– da 
voz feminina, unha voz ben de carácter autobiográfico, que relata 
desexos e experiencias –como sucede en testamentos e preitos (Gar-
cía-Fernández 2017b: 211-222; 2017c.)–, ou ben unha voz que soli-
cita, manda, actúa ou simplemente confirma –sucede tanto cunha 
compravenda como no marco dunha doazón ou permuta– (García-
Fernández 2018c). En todo caso, este tipo de escrituras, sobre todo 
cando son outorgadas por mulleres –soas ou acompañadas–, pode 
ser tomado como un claro reflexo da súa voz e capacidade de actua-
ción, á marxe de prexuízos ou valoracións de corte misóxino. No 
caso galego, o conxunto de fontes documentais deste tipo dispoñi-
bles para os medievalistas caracterízase pola súa riqueza, sobre todo 
cando se revisan os fondos arquivísticos conformados e custodiados 
durante séculos polas institucións eclesiásticas –especialmente mos-
teiros e catedrais–, sen esquecer, aínda que en menor medida, as 
fontes medievais conservadas en arquivos nobiliarios e municipais29. 
En todo caso, María del Carmen Pallares Méndez xa sinalou hai 
tempo que, a priori, non contamos con fontes excepcionais para 
abordar especificamente a realidade feminina galega (1993: 11-13). 
Esta afirmación debe ser entendida no senso de que carecemos, en 
boa medida, de fontes elaboradas directamente por elas ou fontes 
que centren a súa atención de forma específica nas mulleres. De 
feito, é certo que temos unha importante lagoa documental no que 
se refire aos chamados “ego-documentos” –caso de cartas, episto-
larios, diarios... É, en realidade, algo bastante habitual na Europa 
medieval, que só en determinadas áreas e cronoloxías consegue ser 

29 A modo de referencia sobre o amplo número de documentos xa publicados sobre a 
Galicia de 1100 a 1500 podemos sinalar a cifra de 35.440 documentos inventariados 
e clasificados por tipoloxía no marco da nosa tese de doutoramento (cf. nota 1). Por 
outra parte, portais como PARES (http://pares.mcu.es) ou Galiciana (http://arquivo.
galiciana.gal) tamén contribúen a acceder a un bo número de fontes medievais aínda 
inéditas (García-Fernández 2019c). 

about:blank
https://pares.culturaydeporte.gob.es/inicio.html
http://arquivo.galiciana.gal/arpadweb/gl/inicio/inicio.do

paliado30. En todo caso, como poñen de manifesto moitos estudos 
destinados a recuperar a historia das mulleres nos máis diversos 
ámbitos, “encontrar a las mujeres en la documentación no es una 
cuestión material sino de interpretación” (Oliván Santaliestra 2017: 
62). Por iso, desde hai tempo reivindicamos a necesidade de pro-
curar novas fontes –de aí a aposta (e non desprezo) polos traballos 
neo-contributivos ou de corte máis positivista– ao mesmo tempo 
que segue sendo necesario reler as xa coñecidas pero presentándolles 
novos interrogantes31. Cremos, por tanto, que a pesar dos filtros e 
deformacións de moitas fontes, é posible ir máis alá do pesimismo 
xa referido de Georges Duby e recorrer a eses documentos derivados 
da aplicación do dereito como aliados para unha historia social e 
cotiá das galegas da Idade Media. O que está claro é que o androcen-
trismo non supón en modo algún a total desaparición das mulleres 
das fontes documentais, nin debe converterse en xustificación para 
deixar de apostar por estudos minuciosos que permita ver as realida-
des –e tamén as imaxes, por suposto– das mulleres.

Relacionado co anterior, convén referir que nin as mulleres apa-
recen excepcionalmente nas fontes, nin as que aparecen son uni-
camente mulleres excepcionais. Parece evidente que o día a día –a 
normalidade cotiá– posiblemente sexa o ámbito peor documentado 
dentro das nosas fontes. De feito, nunha sociedade como a medieval, 

30 No ámbito peninsular, a Coroa de Aragón, especialmente, Cataluña, conservou un 
patrimonio documental medieval de grande amplitude e riqueza, que inclúe desta-
cados exemplos de “ego-documentos”. Véxase sobre textos epistolares, por exemplo, 
Comas Via 2018: 152-161 e, especialmente, p. 153 nota 6, onde indica algunhas refe-
rencias bibliográficas de especial interese, entre elas varias de Teresa Vinyoles, autora 
de referencia no tema.

31 Así se reivindica en García-Fernández 2017a: 114. No relativo ás fontes editadas, pa-
rece oportuno destacar que para a Galicia medieval contamos cun amplo número 
de fontes xa publicadas desde finais do século XIX. Aínda que as edicións son moi 
desiguais, é preciso agradecer e potenciar esta liña de traballo, xa que enriquece e 
facilita notablemente o traballo do conxunto da comunidade científica. De todos 
modos, a transcrición e a publicación de fontes non implica per se un estudo analítico 
do contido das mesmas, polo que son moitos e moi diversos os estudos que se poden 
(e deben) facer mediante a análise detida deses repertorios documentais. Por tanto, 
moitas fontes editadas seguen presentando, como as numerosas fontes galegas que 
aínda permanecen inéditas en moitos arquivos públicos e privados galegos e foráneos, 
un amplo potencial inexplorado para a historia social das mulleres galegas.

conformada maiormente por analfabetos, a escritura era unha acti-
vidade intelectual duns poucos –e parece evidente que menos aínda 
entre as mulleres. Polo tanto, a Idade Media que nos chegou a través 
das fontes escritas é só unha parte da realidade medieval. É, dalgún 
modo, a excepción fronte a vivencia cotiá. A cuestión, porén, é se as 
mulleres que aparecen nesas escrituras están nelas por ser excepcio-
nais ou se pasa o mesmo cos homes. ¿Son máis excepcionais as mu-
lleres medievais documentadas que os homes? Non parece ser así. 
Os foreiros e foreiras, os abades e as abadesas, os reis e as raíñas, os 
burgueses e as burguesas... todos eles aparecen en maior ou menor 
medida nas fontes e fano con asiduidade porque todos participan e 
actúan na sociedade medieval. Ademais, a importancia da unidade 
conxugal como célula social clave no seo da sociedade medieval fai 
que nun bo número dos nosos documentos sexan os dous mem-
bros da parella os co-responsables xurídicos –independentemente 
de que, dentro da mesma, a posición entre o home e a muller res-
ponda a criterios xerárquicos ou de relacións de poder desigualita-
rias. Ao final, a frecuente cuestión de falar de “excepcións” á hora 
de valorar moitas actuacións de mulleres destacadas ou documen-
tadas nun número de casos relativamente limitado ten máis que 
ver cun prexuízo e coa perpetuación dunha visión historiográfica 
androcéntrica, derivada en boa medida de lugares comúns depen-
dentes en exceso das valoracións masculinas do imaxinario medieval 
sobre as mulleres e non tanto da reflexión directa sobre o conxunto 
das fontes medievais. Así se deduce da cada vez maior reiteración 
de “excepcionalidades femininas” que saen á luz a raíz dos avances 
realizados tanto dentro como fóra da historia das mulleres. A pesar 
das desigualdades derivadas dunha sociedade como a medieval, que 
insisto en recoñecela en boa medida como androcéntrica, patriarcal 
e sexualmente desigualitaria, cómpre salientar que, xunto a escrito-
res, houbo escritoras; xunto a homes que exerceron o poder e unha 
notable influencia, non poucas mulleres tamén o fixeron; xunto aos 
mercadores e financeiros, tamén houbo mulleres de negocios32 etc. 

32 Neste sentido convén destacar, por exemplo, o recente traballo de Rubio Martínez 
2019 sobre unha muller galega de finais da Idade Media dedicada aos negocios: 

Por tanto, parece preciso acudir ao estudo sistemático das fontes 
antes de valorar que actuacións ou comportamentos femininos con-
cretos poden ser realmente considerados como excepcionais, á par 
que debe aplicarse o mesmo criterio aos feitos protagonizados por 
homes. Deste modo, parece que a “excepcionalidade feminina” da 
que se vén falando moitas veces á hora de valorar estudos de caso 
con comportamentos de mulleres destacados, dinámicos ou espe-
cialmente relevantes, diferentes –cando menos– dos esperables ao 
pensar en moitas imaxes femininas existentes no ámbito do ima-
xinario colectivo –¿propiamente medieval ou en boa medida aínda 
actual?– é máis froito dun prexuízo ou dunha construción derivada 
dunha historiografía aínda necesitada de avanzar no descubrimento 
da historia social das mulleres que dun fiel reflexo da realidade his-
tórica33. Non menos excepcional parece a figura de Xelmírez que a 
da raíña dona Urraca no contexto da Galicia do primeiro terzo do 
século XII (Pallares e Portela 2006, Portela 2016).

Ademais, tal e como xa advertimos, a excepcionalidade cuanti-
tativa da presenza das mulleres nas fontes medievais de aplicación 
do dereito é relativa. Non obstante, non por iso podemos negar o 
androcentrismo das mesmas. Vexamos algúns exemplos cuantita-
tivos, pero tratemos ao mesmo tempo de explicar que hai detrás 
destas cifras. ¿Xustifica o androcentrismo prestar menos atención 
ás mulleres pois a aparición destas é acaso anecdótica, indirecta ou 
só se mostra un papel feminino irrelevante?

Os datos resultantes do baleirado dos documentos dun peque-
no mosteiro do interior galego como Santa Cristina de Ribas de Sil 
(Ourense) pódense ver na Táboa I. Como se comproba xa de pri-
meiras, nos documentos de Santa Cristina resulta evidente a maior 
presenza masculina. De feito, para o conxunto das fontes medievais 
podemos falar practicamente de omnipresenza dos homes, pois, 
dun modo ou doutro, case sempre aparece rexistrada a presenza 

Violante de Mosquera.
33  Sobre a non operatividade desa noción de “excepcionalidade”, pero aplicado ao caso 

das autobiografías espirituais das relixiosas medievais, xa advertiu Greenspan 1996: 
216-217.

masculina. Non obstante, a sobre-representación masculina cóm-
pre entendela no marco da propia elaboración desas fontes. Que 
aparezan menos mulleres deriva en gran parte de que a realidade 
medieval que chegou a nós a través das fontes escritas é fundamen-
talmente a ligada aos espazos públicos e de poder e, neste senti-
do, os condicionantes de xénero operaron para que aí as mulleres 
estiveran menos presentes –o que non quere dicir que estiveran 
totalmente ausentes ou que, a través de diversos mecanismos, non 
influíran neles. 

Total global %

Total 987 100%

Homes 867 87,84%

Mulleres 120 12,16%

Eclesiásticos (masculinos) 236 23,91%

Eclesiásticos da comunidade 64 6,48%

Mulleres relixiosas 2 0,20%

Reis + homes da Casa real 28 2,84%

Raíñas 3 0,30%

Papas 5 0,51%

Cargos administrativos (homes) 123 12,46%

Cargos administrativos (mulleres) 2 0,20%

Notarios / escribáns seculares 50 5,07% 

Testemuñas ou confirmantes 382 38,70%

Testemuñas ou confirmantes eclesiásticos 120 12,16%

Táboa 1. Persoas na CD de Santa Cristina de Ribas de Sil34

Desde o momento en que hai determinados ámbitos prohibidos 
para as mulleres –por exemplo o acceso a cargos eclesiásticos como 
o de (arce)bispo, os ligados aos cabidos catedralicios ou ao ámbi-
to parroquial, así como o exercicio do notariado (por citar algúns 

34  Elaboración propia a partir da colección diplomática publicada en Rodríguez Muñiz 
2010.

sumamente representados nas fontes galegas conservadas)– ou que 
o poder político e institucional estaba en mans maioritariamente 
masculinas –pénsese no exercicio das tenencias (vid. infra) ou na 
maior proxección e riqueza de moitos mosteiros masculinos fronte 
aos femininos– é evidente que numericamente serán moitos máis os 
homes que figuren documentados nas nosas fontes medievais. Preci-
samente, na documentación de Santa Cristina de Ribas de Sil é evi-
dente o peso numérico das persoas que figuran como testemuñas ou 
confirmantes: correspóndese coa metade das mencións a persoas (o 
que supón practicamente o 58% do total das mencións que se refiren 
só aos homes). Lembremos a este respecto que a lexislación pleno-
medieval apostou por relegar as mulleres deste ámbito, preferindo 
en todo momento o testemuño masculino (Pallares Méndez 1993: 
16-17). Se non incorporamos estas mencións, nin a dos notarios ou 
escribáns que se encargaron simplemente de escribir e dar fe pública 
dos documentos –non son, per se, axentes do negocio xurídico–, 
e incluso se eliminamos os cargos administrativos e as alusións á 
realeza, empregados en moitos documentos simplemente para sina-
lar quen exercía nese momento o poder no reino ou nos territorios 
próximos ao lugar de elaboración do documento –tanto no ámbito 
eclesiástico como da administración territorial leiga–, daquela pode-
remos comprobar que a distancia cuantitativa entre homes e mulle-
res como protagonistas dos actos xurídicos é máis curta. Incluso se 
a todo isto engadimos outro factor explicativo como é que estamos 
ante unha comunidade relixiosa masculina, poderemos entender 
que, máis alá da maior presenza masculina, no fondo a aparición 
das mulleres non resulta en modo algunha anecdótica. E, de fei-
to, se aplicamos un enfoque cualitativo, como propugnaremos máis 
adiante, é posible afirmar que, cando aparecen as mulleres, a maio-
ría das veces é na condición de axentes do feito xurídico ou, cando 
non é así, nun bo número de casos é pola súa condición de propieta-
rias (propiedades procedentes de mulleres ou propiedades femininas 
coas que limitan aquelas sobre as que xira o acto xurídico). Desta 
forma, as cifras totais dun 12,16% de mulleres fronte ao 87,84% de 
homes non deben ocultar a importancia socio-económica feminina 

e o papel das mulleres como co-partícipes na toma de decisións e 
nos negocios xurídicos da época.

Dentro das ricas e diversas fontes aurienses conservadas para 
o período medieval, a análise cuantitativa tamén nos ofrece como 
resultados un evidente androcentrismo das mesmas. Por exemplo, 
examinando 720 documentos situados cronoloxicamente entre os 
anos 888 e 1300 –aínda que maioritariamente dos séculos XII e 
XIII– procedentes da catedral de Ourense (Vaquero Díaz e Pérez 
Rodríguez 2010) comprobamos que, máis alá de existir un maior 
número de homes documentados –operarían factores iguais aos 
xa indicados para Santa Cristina de Ribas de Sil–, as mulleres son 
mencionadas nun total de 429 documentos (59,58%), rexistrán-
dose expresamente a presenza física das mulleres no momento de 
ser realizados os actos xurídicos en, cando menos, 153 documentos 
(21,25% do total de documentos catedralicios e 35,66% do total 
de documentos con mencións a mulleres), mentres que a ausencia 
expresa só consta en 6 (0,83% - 1,40%). Aínda que de novo a om-
nipresenza masculina é evidente, as mulleres e a súa participación 
activa non é nada desprezable, máis cando estamos outra vez ante 
documentos dunha institución que constitúe un bo exemplo do 
poder masculino. En realidade, as mulleres participan activamente 
no negocio xurídico en 396 documentos (55% do total documental, 
pero representando un 92,30% de entre o conxunto no que aparece 
rexistrada algunha muller35), mentres que en 180 aparecen mencio-
nadas pero sen participación directa ou responsabilidade xurídica 
(25% do total e 41,96% dos documentos con presenza feminina).

Se, pola contra, examinamos un dos libros notariais conser-
vados para o século XV auriense, neste caso o de Álvaro Afonso 
de 1434 (López Carreira 2005), vemos que, dos 545 actos xurídi-
cos analizados, só en 169 (29,34%) aparecen mulleres (un total 
de 223 mulleres). O androcentrismo masculino que fai que non 

35 Mulleres como outorgantes en solitario aparecen en 49 documentos (6,81% do total 
e 11,42% de entre os documentos con presenza feminina); mulleres co-outorgantes: 
136 documentos (18,89%; 31,70%); mulleres receptoras en solitario: 12 documentos 
(1,67%; 2,80%); mulleres co-receptoras: 199 documentos (27,63%; 46,30%).

se rexistre presenza feminina en case un 71% dos documentos é 
evidente. ¿A que se debe este resultado? ¿A un empeoramento da 
condición feminina a finais da Idade Media? Cremos que cómpre 
fuxir de lecturas simplistas á espera dun estudo masivo e detido da 
documentación notarial e, especificamente, dos libros de minutas 
e protocolos. De feito, fronte á documentación catedralicia pleno-
medieval que acabamos de referir, podería pensarse en se os libros 
notariais non evidenciarán simplemente ese dominio masculino 
dos espazos públicos e os negocios cotiáns que teñen lugar neles 
–préstamos, reclamacións, denuncias de violencias...–, mentres que 
as coleccións documentais que recollen negocios doutro tipo, máis 
permanentes –caso de compravendas e doazóns–, non poñerán de 
manifesto que, ante todo, os homes e as mulleres eran, todos eles, 
propietarios e tomaban decisións relevantes desde o punto de vista 
social e patrimonial, independentemente de que no día a día foran 
os homes os que estivesen máis presentes nos espazos públicos. En 
todo caso, dentro do conxunto de documentos con presenza femi-
nina, de novo é visible que, cando aparecen, é porque maioritaria-
mente teñen un papel de (co-)outorgantes ou (co-)receptoras: nun 
89,94% dos documentos con presenza feminina, as mulleres par-
ticipan activamente no negocio xurídico36, e incluso nun 10,65% 
dos documentos con alusións femininas hai referencias non só ás 
actuacións femininas senón tamén ás voces de mulleres.

Máis alá da pertinencia de seguir avanzando en enfoques cuan-
titativos que permitan valorar as presenzas ou ausencias femininas e 
o androcentrismo das fontes conservadas –tratando de descubrir a 
existencia ou non de cambios diacrónicos–37, cómpre advertir que 

36 Como outorgantes en solitario aparecen en 43 documentos (25,44%), como co-ou-
torgantes en 15 (8,88%), como receptoras en 31 (18,34%) e como co-receptoras en 63 
(37,28%).

37 En García-Fernández 2015: 28-30, documéntase a participación xurídica das mulleres 
nunha destacada porcentaxe de documentos: 19% protagonizados por mulleres soas 
e nun 34% actuando acompañadas por homes; é dicir, nun 53% dos documentos 
medievais rexistrados no Tombo Vello Becerro de Pontevedra as mulleres son xuri-
dicamente activas. Ademais, no 64,29% das escrituras inventariadas advírtese a pre-
senza feminina, o que non é máis que a cifra mínima e referencia, xa que carecemos 
de documentos íntegros nos que, aínda que fose de forma indirecta, seguramente 

moitas veces esa visión centrada no home non é tanto algo his-
tórico e propio da Idade Media e das súas fontes, senón un vicio 
ou enfoque historiográfico. Neste sentido, é de sobra coñecido o 
androcentrismo interpretativo dunha escrita da historia na que se 
produciron omisións involuntarias, menosprezos ou simplemente 
mencións que non se viron acompañadas de reflexións sobre os 
condicionantes de xénero ou da diferenza sexual na historia. In-
cluso á hora de inventariar e rexestar as fontes documentais foi 
constante a invisibilización da muller ao resumir os documentos, 
omitindo nun bo número de casos a co-participación xurídica fe-
minina a pesar de existir –recóllese moitas veces só o nome do ma-
rido, que adoita aparecer en primeiro lugar, sen indicar a presenza 
da súa cónxuxe, quen, non obstante, tamén asume habitualmente a 
co-responsabilidade xurídica38– ou, aínda que se recolle a presenza 
feminina, non se indica o seu nome pese a figurar no documento, 
nun proceso que privilexia a expresión “e a súa muller” fronte á 
mención expresa da identidade propia feminina que a nomea e a 
(re-)sitúa no discurso histórico39. En todo caso, de cara a unha (re-)
integración das mulleres como suxeito histórico na historiografía 
resulta pertinente reivindicar a súa visibilización tamén nos rexes-
tos documentais, tal como fixo recentemente, por exemplo, Ares 
Legaspi (2018). Así, só con explorar os 97 rexestos referidos por 

figurarían máis mulleres. De todos modos, un dos datos máis interesantes resulta no-
vamente de preguntármonos pola participación xurídica feminina non sobre o total 
senón sobre o conxunto de documentos nos que aparecen citadas as mulleres. Da-
quela vemos que a porcentaxe ascende a un 83,95%; é dicir, reafirmámonos na idea de 
que cando aparecen as mulleres e fundamentalmente desempeñando un papel activo 
e non simplemente referencial, que é no que se documentan non poucos homes. 
Tamén no caso da documentación de San Salvador de Chantada é posible compro-
bar que no 51,48% dos documentos aparece reflectida a participación ou co-partici-
pación das mulleres como protagonistas dun negocio xurídico (García-Fernández 
2018c: 120, nota 19). 

38 Por exemplo, en Fernández de Viana y Vieites 1985: 111-122, edítanse 15 documentos 
de entre 1236 e 1254 nos que aparece dona Maior Afonso, muller de Rodrigo Gómez 
[de Traba], actuando xuridicamente xunto a este, mais nos rexestos só se indica a súa 
presenza coa expresión “y su mujer” en 6 ocasións, mentres nos 9 restantes non se fai 
constar a súa co-participación xurídica a pesar de que si consta no tenor documental.

39 É unha práctica non de todo excepcional, que se repite, aínda que non sexa sistema-
ticamente, en publicacións recentes como Lorenzo e Pérez 2019.

este autor sobre os documentos dun tombo de San Xoán da Cova 
(Vedra) de entre 1376 e 1446, é posible ver a participación xurídi-
ca feminina nun 72,16% dos documentos, nunha clara mostra da 
relevancia feminina nas xestións sociais e económicas da Galicia 
baixomedieval. Vexamos as cifras (Táboa 2):

1376-1400 1401-1425 1426-1446 Total

Total 8 19 70 97

Nº documentos con parti-
cipación xurídica feminina 8 11 51 70

Casos de participación 
xurídica en solitario 0 1 4 5

Casos de participación 
xurídica acompañada 8 10 49 67

Casos de participación 
xurídica acompañada que 
encabezan mulleres

1 0 4 5

Outros documentos con 
referencias a mulleres 0 2 1 3

O problema fundamental de continuar con lecturas androcén-
tricas das fontes medievais é que iso acentúa, en lugar de minimizar, 
o xa de por si documentado androcentrismo co que foron elabo-
radas esas fontes e que incluso influiría na súa conservación40. Pola 
contra, o labor do historiador debe ser o de actuar criticamente coas 

40 No caso da práctica testamentaria medieval galega de entre 1100 a 1499 examinada 
para a nosa tese de doutoramento, o androcentrismo dos outorgantes é evidente: 879 
documentos outorgados por varóns, fronte a 313 por mulleres. Iso si, na práctica tota-
lidade destes documentos aparecen referencias a mulleres, o que dá boa conta da súa 
posición e protagonismo familiar e social. Falamos de que o androcentrismo posible-
mente condicionou a conservación –e incluso a edición documental– xa que resulta 
“sorprendente” que, especialmente no marco das últimas vontades da nobreza, sexan 
sobre todo as dos cabezas das liñaxes as que máis se conservan (e editan), a pesar de 
que hai numerosas referencias á existencia doutros moitos testamentos outorgados 

Táboa 2. Participación xurídica feminina nun tombo de San Xoán da Cova

fontes para paliar algúns dos seus excesos, silencios e deformacións 
no que afecta á recuperación da realidade medieval. 

3. a participación social das mulleres: voces e actuacións fe-
mininas a través dunha lectura cualitativa das fontes

Se, tal e como se acaba de referir, as mulleres non aparecen excepcio-
nalmente na fontes nin, en termos xerais, as que aparecen deben ser 
consideradas como excepcionais; se o androcentrismo non supón un 
impedimento, senón simplemente un condicionante –importante, 
iso si– á hora de rastrexar a presenza e o protagonismo das mulleres 
nos documentos; e se é posible realizar aproximacións cuantitativas 
que demostran que de ningún xeito podemos afirmar que non hai 
fontes para abordar o estudo da realidade feminina ou que estas 
reflicten unha escasa participación social das mulleres, cómpre ir un 
paso máis alá e, a partir desas fontes –existentes, non escasas e, en 
calquera caso, tamén diversas–, tratar de achegármonos desde un 
punto de vista cualitativo ao que nos din sobre a realidade feminina 
e, moi especialmente, sobre as súas voces e actuacións.

Sobre a primeira destas cuestións, as voces das mulleres medie-
vais galegas, xa se ten reflexionado recentemente (García-Fernández 
2017b, 2017c, 2018c), concluíndo que, a pesar de que para o caso 
galego non contamos polo momento cun repertorio documental 
de autoría exclusivamente feminina, é dicir, no que tanto a enun-
ciación como a materialización da voz feminina medieval sexan 
procesos realizados exclusivamente por mulleres, este non só tería 
existido –así o demostran indicios indirectos, referidos, por exem-
plo, a cartas e, sobre todo, a notas privadas– senón que, indepen-
dentemente diso, unha análise exhaustiva e non androcéntrica das 
fontes medievais, aínda sendo estas elaboradas por homes, é capaz 
de revelar con claridade a existencia dunha paisaxe sonora na que se 
podería escoitar no día a día unha ampla variedade de voces femi-
ninas. Voces que falan, que gritan, que cantan, que ordenan, que 

por diversos membros da familia, tanto homes como mulleres, nos inventarios docu-
mentais dos séculos modernos. 

aceptan, que relatan, que dispoñen41. Voces que, ao fin e ao cabo, 
son evidencias non só da presenza feminina dentro do conxunto 
social senón da súa participación activa no mesmo. En todo caso, a 
documentación notarial e, moi especialmente, as fontes de tipo xu-
dicial son as bases sobre as que avanzar nesta recuperación das voces 
e mandatos femininos.

No que se refire ás actuacións concretas das mulleres, cómpre 
destacar que unha revisión das fontes de aplicación do dereito xa 
evidencia desde o primeiro momento a diversidade das mesmas e 
a importancia das mulleres no mantemento e reprodución bioló-
xica, económica, social e cultural dos seus grupos familiares e da 
sociedade en xeral, sen esquecer, en modo algún, a participación fe-
minina nos ámbitos do poder –entendido este no seu sentido máis 
amplo e poliédrico–, algo que tivo lugar a pesar da masculinización 
dos poderes formais e institucionais, sobre todo no que se refire ao 
exercicio de determinados cargos. É posible que boa parte destas 
actuacións foran percibidas desde a mentalidade colectiva con valo-
racións positivas ou negativas. No seu actuar, para algunhas persoas 
as mulleres estarían realizando boas accións, mentres para outras 
serían malas. As propias fontes non son moitas veces asépticas e 
por iso hai comportamentos femininos que nos chegaron baixo a 
valoración doutros, con cualificativos concretos. Nos preitos e con-
frontacións de diversa natureza é habitual que se reflictan opinións 
contrapostas sobre un mesmo feito. Por outra parte, a maior ou 
menor adecuación ou transgresión do comportamento cotián das 
mulleres respecto dos modelos e arquetipos femininos da época da-
rían lugar a cualificativos diversos que, a modo de reducionismo 
extremo, poderían chegar a remitir ao binomio de santas ou peca-
doras, Ave-Eva. En todo caso, se ben o historiador debe interesarse 

41 Caso expresivo desa enunciación da voz feminina na Galicia medieval, aínda que sexa 
a través dun eco da mesma recollido por un home, é o ego sum infelix et perdo animam 
da monxa Orraca Eriz documentado nun preito entre as relixiosas de Vilanova de 
Doazón e as de Chouzán pola herdanza desta mesma relixiosa (AHN, Clero Secu-
lar-Regular, carp. 1539, n.º 1). Véxase García-Fernández 2018c: 117-118. Sobre as voces 
(e actuacións) das mulleres ante os “malos casamentos” na Galicia baixomedieval 
poden verse algúns testemuños expresivos en García-Fernández 2017d: 254-257.

pola mentalidade medieval como obxecto de estudo autónomo –e 
nese marco por como afectaban os condicionantes de xénero a ese 
universo do imaxinario–, reivindicamos que a historia das mulleres, 
a historia social das mulleres, debe, ante todo, atender á participa-
ción delas no seo da sociedade medieval máis alá das valoracións e 
opinións que ditas actuacións poidan provocar. Por iso, veremos a 
continuación algúns exemplos claros de como as mulleres medie-
vais puideron ser “santas ou pecadoras” no seu día a día ou como 
talvez sería máis pertinente falar, desde o punto de vista da historia 
social, de “nin santas, nin pecadoras; ou todo e máis”. Ese “todo e 
máis” é, ao fin e ao cabo, o que máis nos interesa reivindicar e o que 
pode ser recuperable a través do estudo das fontes notariais.

Para a Galicia medieval atopamos referencias documentais que 
podemos tomar como indicios indirectos de mulleres posiblemente 
consideradas como exemplares dentro da sociedade da súa época. 
É o caso de alcumes que fan referencia á bondade feminina. Así, 
en 1219 rexístrase unha Eldonza Goterriz, cognomenta Mulier Bona 
(Pérez Rodríguez 2004: 664). Tamén en 1375 o cóengo don Rodrigo 
Rodríguez mandou que o deán e o cabido composteláns deran de 
nouidade desta viña cada ano a Esteuayña, boa muller, huun toner 
de vino en todo tempo de sua vida (VV.AA. 1901: 376). Así mesmo, 
serían valorados positivamente os ingresos en relixión, non só en 
institucións regulares –non sempre derivados da relixiosidade per-
soal, pero sen que esta poida ser negada outros casos–, senón tamén 
en “beaterios” e pequenas comunidades de freiras, documentadas 
ao converterse en receptoras de legados testamentarios e doazóns 
en espazos urbanos como Ourense, Mondoñedo, Santiago ou A 
Coruña, pero tamén nas contornas rurais42, onde incluso temos 
probas de emparedamento feminino. Así se deduce dunha doazón 
de 1209 a favor de Montederramo de parte de dompna Marja, in-
clusa intra parjetes de Sancto Iacobo de Monte, e a súa filla (Lorenzo 
e Pérez 2019: I, 237).

42 En 1427, por exemplo, Tareixa Eanes de Outeiro de Pantón legou aa enparedada dous 
cortillõõs e vino (Fernández de Viana y Vieites 1994: 188).

http://VV.AA

Por outra parte, sen chegar ao nivel da santidade ou da exem-
plaridade –fundamentalmente de corte relixiosa–, a maior parte das 
fontes notariais transmiten unha realidade feminina marcada pola 
non transgresión dos roles de xénero no que podería ser valorado 
positivamente como mulleres plenamente adaptadas ao papel de 
boas esposas, boas nais43, mulleres devotas e capaces de practicar a 
solidariedade, xestoras eficientes dos patrimonios persoais, familia-
res ou das institucións ás que pertencían ou dirixían, e mulleres que, 
desde o ámbito familiar e laboral44, contribuíron ao mantemento e 
reprodución biolóxica, social, económica e cultura dos seus grupos 
familiares e, en definitiva, da orde social. Os testamentos femini-
nos, por exemplo, adoitan ofrecer esta imaxe das mulleres ao dis-
poñer de diversos legados piadosos a favor de institucións relixiosas 
e hospitalarias45, deixar organizada a herdanza en prol do grupo 
familiar ou agradecer o servizo e boas accións das persoas próximas 

43 Isto estaría vinculado moitas veces co exercicio da titoría e a defensa dos intereses pa-
trimoniais e matrimoniais dos fillos e fillas. Os exemplos son numerosos ao respecto. 
En 1490, por citar un caso, aparece subaforando un lugar Inés González, por ela e en 
nomme e como tutriz dos ditos vosos fillos (López Carreira 2007b: 22).

44 Aínda que peor documentadas que no caso das actividades laborais masculinas, na 
prosa notarial da Galicia medieval atopamos referencias a actividades profesionais 
femininas que van máis alá do servizo doméstico –desde criadas e serventas até amas 
de cría– para incluír, por exemplo, unha especieyra, unha carteira, unha estalageira ou 
unha “cirurxiá”, sen esquecer as cociñeiras, panadeiras, forneiras, carniceiras, pixotei-
ras, tendeiras, regateiras, pousadeiras, hospitaleiras, acibecheiras, correeiras, costurei-
ras, castañeiras, parteiras e lavandeiras (Vázquez Bertomeu 1998; Vila Botanes 2001: 
200; Pallares Méndez 2011: 210-224) ou varias candeeiras, como unha compostelá que 
outorgou testamento en 1493 chamada Mayor Garçía, candieyra (AHUS, Protocolos, 
S-3, f. 225r.-v.), e incluso unha Maior Petri, cantatrix, documentada en Lugo a come-
zos do século XIII (AHN, L. 1041, f. 123r). Porén, en moitos traballos estaría vedada 
a súa presenza. Así, na Tercera Partida, Título VI, Lei III dise respecto dos avogados 
que ninguna muger, quanto quier que sea sabidora, non puede ser abogado en juyzio por 
otri. E, entre as razóns aducidas, din que porque non es guisada, nin honesta cosa, que 
la muger tome officio de varon, estando publicamente embuelta con los omes, o que non 
quere dicir que moitas profesións, como as citadas supra, non foran desempeñadas 
precisamente por elas (Rodríguez Cachón 2020).

45 Exemplo extremo é o de dona Urraca Fernández [de Traba] con legados piadosos 
a favor de case un cento de institucións, sobre todo galegas, pero tamén situadas 
nas rexións da contorna ou incluso en lugares afastados como Roma ou Terra Santa 
(ACS, Tumbo C, ff. 10r-11v).

mediante a concesión de legados a favor de particulares (García-
Fernández 2012c). En todo caso, pese a estarmos ante documentos 
do dereito privado, cómpre recoñecer que a través deles as testado-
ras buscaban conseguir méritos para o Máis Alá, ao mesmo tem-
po que moitas contribuían á construción e perpetuación dunha 
memoria individual e familiar en clave positiva que condicionaría 
boa parte das súas decisións. Neste último aspecto, o da memoria, 
dun total de 2474 aniversarios que analizamos no marco do noso 
proxecto de doutoramento, non parece unha cifra menor que 514 
foran establecidos en exclusiva por mulleres soas e 42 por mulleres 
acompañadas por outras persoas. Por outra parte, tamén como be-
neficiarias da conservación da memoria nas fundacións doutros, 
aparecen aniversarios a favor de mulleres soas nun total de 522 casos 
e, xunto a outras persoas, en 242 máis. Priman os varóns –tamén 
porque de novo temos unha altísima porcentaxe de casos referidos 
aos relixiosos dos círculos catedralicios nos que xurdiron os libros 
de aniversarios analizados (Lugo, Ourense, Santiago de Compos-
tela e Mondoñedo)–, pero, pese ao androcentrismo, está claro que 
as mulleres foron promotoras, á par que beneficiarias, da conser-
vación da memoria persoal e familiar. E se iso foi así é, porque 
sen dúbida, tiñan capacidade para levar a cabo estas fundacións, 
ademais de constituír referentes familiares (ou sociais) para outras 
persoas que, máis alá das súas mortes, apostaron por conservar a súa 
memoria e contribuír á salvación das súas almas.

Entre moitos outros, un tema de grande interese sobre a par-
ticipación das mulleres na sociedade medieval galega é o da súa 
integración e o papel que desempeñaron na creación de redes de 
solidariedade non só entre mulleres –algo especialmente visible nos 
documentos testamentarios mediante a entrega de legados a favor 
das mulleres da familia ou do servizo doméstico (con asiduidade 
en forma de dotes que lles garantirían o acceso a un bo casamento, 
obxectivo de moitas mulleres que accedían ao mercado laboral na 
espera de reunir ese dote)– senón tamén a favor de sectores desfa-
vorecidos. Isto plasmouse non só na concesión de legados piado-
sos xenéricos ou no establecemento de disposicións testamentarias 

concretas relativas aos pobres46, senón tamén no apoio e promo-
ción de institucións de beneficencia como os hospitais. En 1439, 
por exemplo, Teresa Pérez Fiota mandou que me fazan (...) nas ditas 
cassas un ospital ao serbiçio e onrra de Deus e sua madre Birgen Santa 
Maria (...), para que os seus pobres ajan en el alberge e ajan consolaçion 
e por que a mi alma sexa albergada e consolada eno seu santo rreyno 
selestial (Armas Castro 1992: 351). Esa solidariedade incrementaríase 
no caso de persoas da contorna desfavorecidas47 e ampliaríase cara 
ao conxunto da comunidade a través do apoio e promoción de in-
fraestruturas como pontes, camiños, igrexas etc., ás que as mulleres 
adoitaban outorgar legados dalgún tipo nos seus documentos de 
últimas vontades –textos, ao fin e ao cabo, que xorden dos desexos 
persoais das mulleres, enunciados verbalmente ante escribáns, no-
tarios e testemuñas.

Os comportamentos sinalados, xunto a moitos outros, son ac-
tividades e actitudes femininas que xa na época medieval poderían 
ter sido valoradas positivamente. Accións de mulleres que, en todo 
caso, mostran unha feminidade ben valorada que non se reducía, 
en modo algún, á reclusión no fogar ou nunha institución relixiosa, 
así como tampouco á inacción social, nin sequera a un único tipo 
de muller. Claro que esta pluralidade de comportamentos femi-
ninos tamén se daría á inversa, con actitudes que converterían as 
mulleres en axentes do conflito, en pecadoras ou, cando menos, 
en transgresoras dos modelos de feminidade e sociais valorados po-
sitivamente. É a outra cara da mesma moeda; claro que iso non 
implica tampouco que as actitudes dunha mesma muller ao longo 
da súa vida non puidesen ser valoradas indistintamente como boas 
ou malas segundo factores tan diversos como o momento concreto, 

46 Os legados a favor dos pobres son habituais en moitos testamentos, especialmente 
dispoñendo que foran entregados despois de que acompañasen ao defunto de camiño 
á sepultura. De todos modos, tamén temos outro tipo de cláusulas como unha do 
testamento de Dominga Eanes de Mondoñedo, quen, en 1403, pediu a Juan Nouo, 
meu marido, que quando veer alguno prove que o aluergue enna mina rroupa por lo amor 
de Deus (Graña Cid 1990: 237-238, doc. 115).

47 En 1318, Sancha Eanes de Cortegada pediu que manbena? (¿manteña?) [a] abbadessa 
[a] Johan de Deus meu colaço, en esta cassa que este (sic) çego por quanto le eu mando. 
Iten mando a este Johan de Deus C mrs (VV.AA. 1915: 64).

http://VV.AA

a acción en si mesma ou as persoas que vían, escoitaban ou sufrían 
as consecuencias desa acción48. É esa complexidade da realidade co-
tiá feminina a que en última instancia reivindicamos como liña de 
traballo no marco dunha historia social das mulleres que vaia máis 
alá de afirmacións simplificadoras, máis achegadas a un imaxinario 
suxeito acriticamente a prexuízos e tópicos que á realidade vivida.

Entre as actuacións femininas que poderían ser valoradas como 
non modélicas pero que, por outra banda, podían responder á de-
fensa de intereses persoais ou dun determinado colectivo, está a 
resposta dunha monxa compostelá, María Lourenza, ao ver en 1362 
que un carpinteiro estaba facendo huun lauor de tauoas (...) en hu-
nas casas da rua da Moneda Vella, que as clarisas dicían que auian 
as tres quartas et que non foran chamadas para mandar faser o dito 
lauor. Daquela, a relixiosa decidiu actuar: Maria Lourença, frayra 
de Santa Clara da çidade de Santiago, defendeu con pedra lançada 
(Sánchez Sánchez 2019: 150). Interésame subliñar o emprego do 
verbo “defender” para cualificar unha acción en principio violenta. 

48 Desde logo, non agradarían ao notario Francisco López as negativas de Orraca Gó-
mez de Pazos, viúva do xastre ourensán Afonso Yáñez, a pagarlle unhas cantidades 
de diñeiro que lle demandaba, por unha parte como procurador de Bernaldo de San 
Pedro, ao que o marido de Urraca lle debía 200 mrs. –e ela lo negou– e, por outra, 
no seu nome propio, como salario por terlle axudado nun preito que mantivera con 
Gonzalo Roxa, ao que Orraca dyso que sy la ajudara enno dito pleito que fora gracio-
samente e lle non demandara cousa ninguna (López Carreira 2007b: 32-33). ¿Estamos 
ante unha tentativa do notario de aproveitarse da viúva ou realmente esta actuaba 
só polos seus intereses danando os de Francisco e Bernaldo? O certo é que uns días 
despois deses enfrontamentos, o herdeiro e testamenteiro do xastre Afonso da Praza 
recoñeceu ter recibido de Orraca Gómez unha cantidade que o citado Afonso lle 
deixara ao marido defunto de Orraca. ¿Por qué neste caso non parece haber problema 
coa entrega do que quedara debendo Afonso Yáñez? Coa distancia dos séculos resulta 
imposible saber con precisión moitos detalles e, polo tanto, precisar se se actuaba 
“correcta” ou “incorrectamente”. Aínda así, o que nos interesa é ver como na socie-
dade medieval mulleres como Orraca Gómez participaban en preitos –con Gonzalo 
Roxas e co notario Francisco López– ou asumían un papel destacado na xestión dos 
patrimonios familiares unha vez viúvas, tendo que afrontar posibles reclamacións 
por débedas doutros membros da familia como os maridos. Outras veces eran elas as 
que directamente debían a outros, chegando a ser condenadas pola súa reticencia a 
satisfacer o pago. Así, ante a non comparecencia de Inés Fernández de Valdariz ante 
os xuíces de Ourense con motivo da denuncia que contra ela dirixira Xácome López 
como titor dos fillos de Xoán de Aguiar, ao que Inés lle debía un caldeiro de cobre e 
dous pichees destaño, os xuíces condenaron a esta muller á entrega dos citados bens 
(López Carreira 2007: 61-62).

De seguro que o carpinteiro non valoraría positivamente o xesto da 
relixiosa, pero a propia fonte dá conta doutra perspectiva, aquela 
na que a actuación é en prol de alguén, neste caso non só a nivel 
persoal senón dun colectivo: a comunidade de relixiosas das que 
formaba parte a protagonista.

No marco das disputas interpersoais da Idade Media as mulleres 
non só aparecen como vítimas senón tamén como promotoras de 
ataques, o que, ás veces, non só se plasma en ataques físicos senón 
tamén verbais, que chegaron a desembocar en denuncias contra 
as agresoras (García-Fernández 2012b, 2018b). Así, nos protoco-
los notariais aurienses (López Carreira 2007a) é posible descubrir 
exemplos como o de Maria Fernandes, mançeba que foy de Vasco 
Fernandes, que, en 1459, deu querella a Pero de Miranda alcalde, de 
Catallyna das Seixas que lle chamara puta carbeyra que dormía con 
seu barregayo Fernando Alvares (López Carreira 2007a: 118) ou o de 
Constanza Fernández que denunciou a Eynes mançeba de Alvaro 
Cheo et de sua madre Tereija Fernandes, que lle diseran puta carca-
beyra treedora et que lle dera con huna pedra enno hombro (López 
Carreira 2007a: 144). Tamén Teresa do Pereiro acusou á muller de 
Álvaro Fernández de ser huna aleyvosa, así como huna puta que po-
sera as cornas ao marido (López Carreira 2007a: 152-153), chegando 
a testemuñar catro mulleres sobre o caso; e, Xoán Díaz presentou 
unha denuncia estando enna cadea, contra a mançeba et serbenta do 
dito Lopo Peres canónigo que lle disera vilano, falso, treedor, escomun-
gado et outras moytas maas palabras desonestas etç (López Carreira 
2007a: 175).

Como se observa, tanto nas fontes do pensamento erudito 
como naquelas que nos poñen en contacto co imaxinario popular 
–é o caso deses insultos que acabamos de referir supra–, a sexua-
lidade feminina foi empregada moitas veces como ataque contra 
as mulleres. De feito, no marco do proceso da reforma monástica 
promovida polos Reis Católicos no territorio galego, un dos ar-
gumentos máis utilizados polos reformadores contra as abadesas 
e relixiosas bieitas que vivían dispersas por numerosos mosteiros 
de pequena entidade –e moitas veces empobrecidos– foi o de que 
estas mulleres mantiveran relacións afectivo-sexuais con homes da 

contorna, tanto relixiosos como leigos (García-Fernández 2016). 
Non foi a única acusación invocada para deslexitimalas e apartalas 
da súa posición de poder local en prol dunha reclusión en San Paio 
de Antealtares49, pero si un recurso reiterado polo que supuña de 
modelo de ruptura coa imaxe de relixiosa casta que se esperaba de-
las. Tamén dentro da comunidade debía haber enfrontamentos ou 
diversidade de opinións xa que algunha relixiosa non dubidou en 
acusar a abadesa do seu mosteiro dun comportamento carente de 
exemplaridade ofrecendo todo tipo de detalles. Así o fixo Mencía 
de Figueredo no caso da abadesa de Albeos50. Aínda que moitas 
veces resulta difícil valorar se estamos ante rumores ou realidades, si 
parece que polo menos nalgúns casos hai certos ecos do que puido 
pasar, de aí que algunha acusada pareza entoar o mea culpa51. De 
feito, detrás do motivo literario da “abadesa preñada” parece haber 
máis que unha situación imaxinaria, sobre todo tendo en conta 
que, entre as dispensas de ilexitimidade outorgadas pola Igrexa a 
persoas das dioceses de Lugo, Mondoñedo, Ourense, Santiago e 
Tui a finais da Idade Media, aparecen 22 casos nos que a nai era 

49 Contra a abadesa de Lobás dise que o foi syn tener título ni institución canónica (...) 
ha bivido muy disolutamente, non guardando la regla ni horden de nuestro padre Sant 
Benito ni ha bibido en comunidad (...) ni tanpoco ha guardado castidad, (...) y a seydo 
públicamente amancebada assy con clérigos como con personas legas, aviendo fijos dellos 
(...); e ha disipado e destruydo los bienes de dicho monesterio (...) ni trayendo el abito 
(Zaragoza Pascual 2002: 92-93).

50 Esta voz feminina sinala que a abadesa ha tenido mala fama, especialmente con un 
Vasco de Sexas, clérigo y capellán del dicho monesterio (...) y que esta que depone vido 
comer y beber muchas vezes al dicho Vasco de Sexas con la dicha abbadessa en una mesa 
y que asimismo sabe que el dicho Vasco de Sexas herya y castigava a la dicha abadesa. 
(...) tenía mala fama con Pero Vázquez, clérigo e capellán (...) y no se le acuerda bien 
sy entonces era abbadessa o priora de dicho monesterio, que ovo una hija de un Juan das 
Costas, abbad de Sant Johan de Alveos, la qual falesçió. Y que después avía enpreñado y 
movido otras dos vezes. Y que asimismo, que la dicha abbadessa dormía con Juan Ferrero, 
casado y que le aforó por dos años el dicho monesterio en menos preçio, ademais, para ca-
sar la dicha hija arriba dicha, que le dio quanto pudo aver, asy de dineros como casares y 
foros que estaban en Portogal, y otros casares que están en el coto del monesterio (Zaragoza 
Pascual 1997: 570-571).

51 A abadesa de Lobios declarou –e temos de novo unha voz feminina aínda que sexa 
escriturada por varóns– que fasta aquí ha hecho algunos pecados, que ya los tiene confe-
sados a su perlado que antes tenía y a los confesores (...) e que la absolvieron e dieron 
penitençia (Zaragoza Pascual 1996: 373).

una relixiosa52. De todos modos, fronte a esta imaxe negativa que 
achegaría a algunhas relixiosas ao modelo de mulleres pecadoras 
–algo que parece contrastar coa normalidade e aceptación social 
que parecen mostrar cara a esa realidade boa parte das testemuñas 
procedentes da súa contorna–, tamén é preciso sinalar a existencia 
doutras declaracións realizadas nese mesmo contexto que permiten 
matizar a imaxe negativa das relixiosas galegas. Neste sentido sinala-
remos, por exemplo, que, aínda que a priora de Pesqueiras afirmou 
descoñecer a propia Regra bieita porque nunca la vyo ni la leyó, non 
dubidou en sinalar que ella vebía en ella y la guardaba lo mejor y 
más honestamente que ella podía, e casi lo fazía como lo fazían e veya 
fazer a otras abadesas y prioras de la dicha horden (Zaragoza Pascual 
1996: 371). Ademais, pese ás referidas acusacións contra a abadesa 
de Albeos por unha das propias relixiosas do mosteiro, nas declara-
cións doutras testemuñas próximas a ela tamén aflorou outra cara 
da citada abadesa e da súa comunidade: se confesaban y que les veya 
fazer las oras en el choro y que oyó decir que algunas vezes comulgaban 
e la dicha abbadessa endereçava los altares (...) mejor que se hazía en 
toda la tierra (Zaragoza Pascual 1997: 585-586). 

De feito, se algo mostran as fontes documentais pertencentes 
aos mosteiros femininos galegos é que as súas relixiosas estiveron 
plenamente integradas nas redes sociais, económicas e de poder da 
súa contorna, cunha intensa socialización interna e externa –tamén 
desenvolvida en termos de preeminencia, entre iguais ou de depen-
dencia–, sen deixar de prestar atención aos rezos, algo que, de todos 
modos, cómpre recoñecer que aparece documentado en menor me-
dida, igual que acontece co día a día e as rutinas da xente medie-
val53. En todo caso, boa mostra desa plena integración e  aceptación 

52 22 dun total de 1408 casos, é dicir, o 1,56% (García-Fernández 2016: 137, nota 26).
53 No testamento de María Bicos faise referencia a que as relixiosas de Santa Clara de 

Santiago que non souberen leer que resen pater nostres en quanto as clerigas resaren por 
letera, mentres no de dona Maior Pérez alúdese a quantas donnas ouuer en ese moestey-
ro que souberem leer rezem senllos salteiros acabados por mina alma, o que dá boa conta 
non só do diferente nivel cultural dentro dos conventos de clarisas senón tamén da 
actividade relixiosa e de rezo que se lles presupón ás monxas (Rodríguez Núñez 1993: 
159).

das relixiosas no marco das redes de relación locais apréciase ao 
descubrir a axuda recibida durante o proceso de reforma por parte 
dalgunhas abadesas da man de persoas da contorna que as defende-
ron dos reformadores, tratando de impedir as visitas destes54. 
Un dos temas no que máis precisamos seguir avanzando e sobre o 
que moitas veces aparecen mesturadas valoracións e lugares comúns 
a favor ou en contra do papel e das actuacións que levaron a cabo 
diferentes mulleres no seo do mesmo é o do exercicio do poder 
público. Sabemos que, ademais de existir mulleres que goberna-
ron institucións monásticas, que encabezaron o reino –tanto como 
raíñas titulares como na súa condición de consortes55– ou que di-
rixiron activamente os señoríos nobiliarios –pensemos no caso de 
moitas viúvas da aristocracia–, a presenza feminina no desempeño 
de cargos de poder como o de tenente durante a Plena Idade Media 
galega foi unha realidade; iso si, unha realidade histórica que, de 
todos modos, resulta incomparablemente menor que a documen-
tada en relación aos casos masculinos. Non obstante, a revisión ex-
haustiva das fontes permite ampliar os casos rexistrados até tempos 
recentes (Bermúdez Beloso 2017: 490), o que debe vir acompañado 
dun estudo máis detido da relación das mulleres co territorio e as 
dinámicas de poder. A modo de estado da cuestión sobre as mulle-
res tenentes localizadas até o presente, ofrecemos a seguinte táboa 
(Táboa 3)56:

54 Un dos exemplos máis representativos pode verse nos sucesos documentados en San 
Salvador de Sobrado de Trives: Salieron a ellos diez o dose ombres o mas con sus armas e 
diz que le dieron de palos al dicho abad e asi mismo diz que dieron al prior con un palo 
en la cabeza e al alguacil ciertas pedradas e a los hombres que iban con ellos por no se 
defender diz que a los unos dieron de palos e a los otros de golpes e al uno una cuchillada 
por lo cual cesó por entonces de hacer la dicha reforma (AGS, RGS, leg. 149901, 274).

55 Fixemos algunhas achegas puntuais a estas cuestións a partir de estudos de caso en 
García-Fernández 2018d e 2019d. Véxanse tamén as recentes contribucións de Pelaz 
Flores 2021 e Rodríguez Porto 2021.

56 Estes resultados provisionais foron expostos por primeira vez na comunicación “Las 
tenentes. Mujeres, territorio y poder en la Galicia medieval”, presentada o 6 de abril 
do 2018 no I Congreso Internacional “O Camiño do Medievalista: imaxes, textos e 
contextos”, celebrado en Santiago de Compostela. Na Táboa resaltamos os casos de 
novas tenentes documentadas para o espazo galego que non aparecían en Bermúdez 
Beloso 2017: 490, e en negriña os datos xa recollidos nese traballo, mentres que sen 
negriña quedan as referencias a novos documentos ou informacións complementarias 



miguel garcía-fernández

5 260

as tenentes de galicia na documentación galega

Cronoloxía Tenente Tenencia(s) Nº mencións

1167 Condesa dona 
Sancha

Allariz; Sarria e 
Montenegro; Felgoso; 
“ipsum comitatum”

4 docs.  
[1 doc.]

1203-1211 Dona Teresa 
[Vermúdez]

Sanín 2 docs. 

1219 Dona Teresa 
Vermúdez

“tenente terra” 1 docs.

1209 Dona Onega 
Oduáriz

Castañeda e couto 
de Vilantime

1 docs. 

1239-1245 Infanta dona 
D[ulce]/Aldonza

Santa Cruz 5 docs. 
[1 doc.]

1242-1243 Infanta dona Aldonza Valdeorras ou Iorres 2 docs.

1249-1259 Dona Teresa Xil Oímbra 3 docs.

1256-1257 Dona Elvira Pérez Aguiar 2 docs.

1261 Dona Teresa Martínez Lemos 1 doc.

1267-1277 Dona Maior 
Fernández

Aguiar 5 docs. 
[3 docs.]

1272 Dona María Menéndez Castelo de Alba 1 doc.

1275 Dona María Afonso Vilanova 1 doc.

1304-1315 Dona Elvira Aguiar 5 docs. 

as tenentes de galicia noutra documentación

1241 Infanta dona Aldonza Santa Cruz 2 docs. (TFiães)

1237-1245 Infanta dona Aldonza Valdeorras ou Iorres 2 docs (TCas-
tañeda)

que localizamos a posteriori. Desta forma, de 5 tenentes localizadas en Bermúdez 
Beloso 2017 pasamos a 11, de 7 tenencias en mans de mulleres a 12, e de 7 documen-
tos con referencias ás tenencias femininas galegas a 33. Non incluímos aquí o caso 
das raíñas, infantas ou aristócratas que exerceron como tenentes de zonas limítrofes 
como a tenencia de Vilafranca e áreas próximas, onde de 13 documentos pasamos a 
rexistrar máis de 50. En todo caso, estamos falando dun traballo aínda en curso que 
precisa de enfoques sobre todo cualitativos para concretar os porqués, os modos e as 
particularidades das tenencias femininas.

Táboa 3. As tenentes na Galicia plenomedieval

En todo caso, queda constancia documental do exercicio do po-
der público por parte das mulleres, algo que, como no caso dos va-
róns, cómpre ir analizando no marco das redes familiares e de poder 
nas que se integraron. Aínda que a tenencia é unha realidade histórica 
fundamentalmente androcéntrica, a día de hoxe podemos afirmar que 
iso non supón que as mulleres non accederan a ela, ben por nomea-
mento directo –pensemos sobre todo nas mulleres máis próximas aos 
monarcas por cuestións de parentesco ou de vinculación afectiva–, 
ben por outras lóxicas como a das continuidades no tempo da viuvez.

Por outra banda, cando nos referimos ao exercicio do poder por 
parte das mulleres, sobre todo das dominae ou señoras, tamén cóm-
pre estar atentos aos abusos e excesos que tamén practicaron, deri-
vando en numerosas ocasións en preitos e reclamacións57. De feito, 
non son excepcionais as referencias a mulleres como responsables 
de usurpacións de bens eclesiásticos ao longo de todo o período 
medieval. A finais do século XI, por exemplo, o mosteiro de Lou-
renzá viu usurpados algúns dos seus bens por Ermesenda Núñez, 
da que se fala documentalmente nos seguintes termos: instigante 
diabolo, mulier quedam nomine Ermesenda Nuniz, extirpe Osorii 
Gutieriz ou exiuit malefica femina, Ermessenda Nuniz, que (...) mo-
nasterii Villenoue de Laurenciana et Villenoue de Couellas (...) inuasit 
hos monasterios iniuste (Rodríguez González e Rey Caíña 1992: ff. 
17v-18v e 112r-v). Tamén o mosteiro de Vilar de Donas preiteou 
contra os Ulloa a finais da Idade Media por certas usurpacións, non 
dubidando en sinalar que dona Ynés de Castro, madre del dicho conde 
[don Sancho de Ulloa, conde de Monterrei], le avía hecho tornar 
a tomar por fuerça e contra voluntad del dicho monesterio e freyles e 
convento un couto que por entón reclamaban, para o que dona Inés 
avya mandado a los suyos (ARChVa, Rexistro de Executorias, Caixa 
108, Leg. 34, ff. 1-13).

57 Para finais da Idade Media, por exemplo, están ben documentados os preitos dos 
veciños de Burón con dona Urraca de Moscoso e os fillos desta (AGS, RGS, leg. 
148009, 140; 148402, 125; 148408, 111; 149508, 178; ARChVa, Rexistro de Executorias, 
Caixa 23, 23; Caixa 28, 2; Caixa 87, 2; e ARChVa, Pl. Civiles, Zarandona y Balboa 
(Olv.), Caixa 143, 4). 

En todo caso, a recompilación e lectura sistemática das fon-
tes documentais –especialmente notariais– e doutras como poden 
ser as epigráficas convértese no mellor camiño para avanzar nunha 
historia social das mulleres galegas que dea boa conta da heteroxe-
neidade da participación feminina no seo da sociedade medieval 
no marco de lóxicas económicas, sociais e culturais que van máis 
alá da práctica da santidade ou da caída no pecado a ollos dos seus 
coetáneos58. De feito, parece posible afirmar que as mulleres me-
dievais galegas non só participaron en moi diversos ámbitos, senón 
que é difícil atopar un no que non sexa posible documentar a súa 
presenza, participación ou influencia. Fora directamente ou a tra-
vés das ricas e complexas redes relacionais das que formaban par-
te, está claro que é dificilmente sostible a idea dunha marxinación 
ou exclusión radicais das mulleres –entendidas como colectivo– na 
Idade Media. Desigualdade social en modo algún significa esque-
cemento, silencio ou apartamento absolutos. A sociedade medieval 
é unha sociedade androcéntrica e cun pensamento en boa medida 
misóxino, mais non por iso as mulleres deixaron de ser axentes efec-
tivos no mantemento, perpetuación e transformación da realidade 
social, económica, cultural, política e relixiosa desa sociedade da 

58 Precisamente a variedade de actuacións femininas ten bo reflexo nunha ampla diver-
sidade de fontes que vai desde diferentes tipos de documentos escritos. Entre as escri-
turas en pergamiño ou papel podemos sinalar o caso dos habituais foros, doazóns ou 
compravendas, recibidos ou outorgados tanto por mulleres leigas como por relixiosas, 
e unhas veces estando presentes e outras a través de procuradores; tamén dos testa-
mentos, como o extenso documento de últimas vontades outorgado por dona Elvira 
Rodríguez de Castro (AHN, Clero Secular-Regular, carp. 1453, n.º 5), ou outros máis 
escasos desde o punto de vista cuantitativo pero non por iso menos relevantes sobre as 
actuacións e participación das mulleres na sociedade do seu tempo: é o caso dun reci-
bo de pago de 1516 no que figura a sinatura autógrafa de dona María Pimentel, señora 
de Manzaneda e Valdeorras (AHNOB, Osuna, C. 422, D. 54) ou un acordo entre 
Tareixa Álvarez, viúva de Ourense, e un clérigo de Lugo ao que lle entregou diversos 
bens con algunhas condicións xa que declara ser moller que non teño fillos nin fillas nin 
netos e por que vos ajades cabsa e rason legytyma para mirar por min e me acatar e honrar 
como fillo a madre (López Carreira 2007b: 23). Porén, tampouco podemos esquecer 
outras fontes escritas sobre outros soportes como os testemuños epigráficos. Bo exem-
plo destes últimos é o conservado no muro de San Martiño de Cornoces (Amoeiro, 
Ourense) onde consta expresamente o promotorado de dona Urraca Fernández, filla 
de Fernando Pérez de Traba: “VRACE F[ERNANDI] QVE EA[M] FV[N]DITVS 
EDIFICAVIT”.

que, en todo caso, formaban parte en plenitude. Outra cuestión 
diferente é que as actuacións concretas que realizaran no marco da 
xestión do patrimonio, do exercicio do poder, do patrocinio cultu-
ral ou no mantemento e posta en marcha de estratexias familiares 
e de control das redes sociais nas que se integraban dentro duns 
marcos de sociabilidade complexos desen lugar a unha diversidade 
de opinións sobre o bo ou mal facer desas mulleres.

4. conclusión: nin santas, nin pecadoras; ou todo e máis

A partir dos traballos xa realizados até o momento e atendendo á 
riqueza das fontes medievais conservadas –especialmente as nota-
riais–, cómpre afirmar que na Galicia medieval estaban plenamente 
operativos os condicionantes de xénero e, por suposto, un imaxina-
rio sobre a condición feminina que tendía a simplificar a feminidade 
en termos de santidade ou exemplaridade fronte ás actitudes peca-
minosas ou de transgresión do modelo de conduta ideal deseñado  
–fundamentalmente por homes– para as mulleres. Iso deu lugar, 
por unha banda, á louvanza e exaltación dalgunhas mulleres e, pola 
contra, á burla e á crítica doutras. Todo isto parece especialmente vi-
sible nas prácticas culturais que se materializaban sobre todo a través 
dos discursos literarios e iconográficos, sen esquecer, por suposto, 
outros de carácter normativo nos que influían de forma evidente 
os arquetipos, prexuízos e modelos de comportamento existentes 
na mentalidade colectiva e, moi especialmente, no imaxinario so-
cial dos grupos cultos que os elaboraban. Á hora de falarmos de 
condicionantes de xénero, é preciso recoñecer que tamén existían 
arquetipos e modelos de masculinidade, mais este é un tema que, 
a pesar de estar inevitablemente ligado aos modelos de feminidade, 
aínda está pendente de ser estudado no ámbito galego e peninsular. 
En todo caso, no marco dunha sociedade androcéntrica e patriarcal 
como era a medieval, unha sociedade na que resulta evidente que a 
desigualdade entre os dous sexos era manifesta –pois, por exemplo, 
en textos normativos como na Cuarta Partida, Título XXIII, Lei II 
(Cuéllar González 2020) dise claramente que de mejor condicion es el 
varon que la muger en muchas cosas e en muchas maneras (e isto debe 

entenderse en termos de homes e mulleres que, noutro sentido, es-
tarían nunha posición social similar59)– todos estes condicionantes e 
prexuízos parecen incidir en maior medida sobre as mulleres, o que 
non quere dicir que non existiran marxes de liberdade feminina. 
Así, máis alá deses condicionantes de xénero arraigados no imaxina-
rio e nos discursos medievais, ¿que mostra a documentación ligada 
á aplicación do dereito, que parece ser a máis próxima á realidade 
social?

Como se foi poñendo de manifesto nas páxinas anteriores, esa 
documentación rexistra unha gran pluralidade de actuacións femi-
ninas de carácter diverso, que transcenden, nun ou noutro sentido 
–tanto en positivo como en negativo– os roles asignados ou espera-
dos para esa metade da poboación de sexo feminino. Por un lado, 
queda clara a existencia de mulleres galegas que mostran unha plena 
acomodación en positivo ao modelo de conduta feminina que o sis-
tema de xénero esperaba delas, cumprindo coas funcións e os papeis 
asignados ás mulleres. Incluso xunto a unha maioría que non parece 
ter transgredido en ningún momento o seu papel social, aparecen 

59 É importante ter en conta que, en calquera momento histórico, a posición que ocupa 
unha determinada persoa dentro da sociedade da que forma parte –sexa esta máis 
ou menos igualitaria– depende de moi diversos factores: grupo ou clase social, fa-
milia concreta de orixe, familia coa que emparenta, institución da que forma parte, 
idade, saúde, comportamentos individuais... e un máis ou menos extenso etcétera 
que inclúe, por suposto, o sexo biolóxico ou a identidade de xénero do individuo en 
cuestión. Todos estes factores operaban de forma desigual, sendo máis ou menos rele-
vantes cada un deles segundo o momento ou as circunstancias. En todo caso, a modo 
dunha “teoría xerárquica de chanzos”, a posición concreta dunha persoa dependería 
da suma das distintas posicións ou chanzos que os individuos ocupasen en cada unha 
das xerarquías concretas ligadas a cadanseu factor diferencial específico. Desta forma, 
unha muller da nobreza, pese a ser muller, estaría situada nunha posición xerárquica 
superior á dun home campesiño; ou dentro das mulleres que ingresaban no estado 
relixioso, unha muller nobre que rexía unha institución especialmente poderosa e in-
fluente posiblemente tiña máis proxección social que unha muller procedente dunha 
familia nobre, incluso máis destacada, pero que ingresara nunha pequena institución 
sen exercer un cargo abacial. Ante a ausencia dun estudo detido que explore a xerar-
quización social nestes termos de suma de chanzos ou micro-xerarquías por factores 
diferenciais a partir das propias fontes medievais, sirvan estas liñas para advertir sobre 
a necesidade de investigacións neste sentido que permitan ir concretando os dife-
rentes factores de xerarquización social e o grao de incidencia que tiñan cada un deles 
á hora de explicar a posición e a capacidade de influencia das mulleres e dos homes 
da Idade Media. 

algunhas que destacarían pola súa especial entrega e comportamen-
to exemplar, o que incluso podería desembocar nalgúns casos con-
cretos na santidade. Pola contra, as fontes medievais galegas tamén 
exemplifican casos de “pecadoras” e mulleres que transgrediron os 
modelos de conduta feminina en positivo, polo que a sociedade 
tendeu a castigalas, reprimilas ou convertelas en obxecto de crítica, 
burla e escarnio.

Máis alá disto, o que se pon de manifesto sobre todo cando 
estudamos as fontes de aplicación do dereito é a existencia dunha 
maioría feminina que se integraba nunha realidade cotiá comple-
xa, que podemos ir recuperando a través de análises cuantitativas 
e cualitativas, na que as mulleres, lonxe de responder só a modelos 
de conduta exemplar –como a Virxe– ou a modelos de conduta a 
reprimir e xulgar –como Eva–, eran persoas plenamente integra-
das nas redes sociais, económicas e culturais da Galicia medieval, 
con actuacións e voces propias, moitas veces á marxe de accións 
ligadas á santidade ou de corte pecaminoso, pero que, ao mesmo 
tempo, poderían ser susceptibles de recibir valoracións positivas ou 
negativas polas xentes da contorna. Así, desde o punto de vista da 
mentalidade medieval, as mulleres actuarían no día a día sendo ás 
veces santas, ás veces pecadoras, ou sendo todo iso e máis ao mesmo 
tempo. Ao longo dunha vida e desde diversas ópticas, a experien-
cia vital feminina durante a Idade Media parece sumamente rica e 
diversa como para reducila aos lugares comúns que moitas veces 
nos transmiten as fontes, sexan estas normativas, de pensamento 
ou literarias. As mulleres medievais non se limitaron a ser como 
mostran os exemplos reflectidos nos textos literarios, nas represen-
tacións iconográficas ou no que esperaban delas os pensadores.

Parece necesario, por tanto, reexaminar as fontes notariais e 
redescubrir novos testemuños para avanzar nunha historia plena-
mente social das mulleres galegas co obxectivo de coñecer con total 
precisión o que significaba para elas vivir nese sistema social e ver 
as contribucións que fixeron elas mesmas en todos os niveis. Só 
así será verdadeiramente posible recuperar unha historia libre de 
prexuízos e que non oculte ou deforme a relevancia da metade da 
poboación que conformaba a sociedade medieval e que contribuía 

no día a día ao seu mantemento e reprodución. O que está claro 
é que houbo santas, houbo pecadoras e, sobre todo, houbo mu-
lleres que o foron todo ao mesmo tempo e que foron moito máis. 
Parece preciso, por iso, seguir profundando no estudo de fontes 
medievais de diversa natureza para avanzar nun coñecemento das 
mulleres medievais que vaia máis alá da simplificación de modelos 
dicotómicos antagónicos60. A posición e a participación das mu-
lleres (galegas) na sociedade medieval foron, en definitiva, realida-
des complexas e heteroxéneas que precisan de estudos específicos e 
detallados. Quedan moitas sendas por percorrer neste sentido e o 
máis importante é que non carecemos de fontes para facelo sobre 
bases firmes. 

